
Presentación

As referencias sobre as que construímos 
o fío vertebrador das opinións que incorpora 
este Informe redúcense a tres. Primeira, debe-
mos encarar un exercicio de introspección que 
reconstrúa a nosa identidade dende o recoñe-
cemento dos nosos valores, vantaxes e com-
plexidades, convencidos de que a singularida-
de é un activo no que cómpre apoiarse para 
alentar unha modernización que bote raíces 
na nosa xeografía de forma sólida e autóctona. 
Segunda, a promoción exterior é un asunto 
central no momento actual, a sabendas de 
que as sociedades máis universalizadas están 
en mellores condicións de superar a crise ca 
aquelas que non o están. Terceira, desde a crí-

tica e a autocrítica, a aposta común por ideas 
construtivas que sirvan de base para xerar un 
amplo consenso capaz de situar o país sobre 
outras bases. 

A desorientación e desasosego que se 
palpa no ambiente non é froito soamente das 
delicadas circunstancias económicas, nas que 
inflúen o contexto mundial, rexional ou es-
tatal, senón tamén das interminables liortas 
que como sociedade encaramos internamente 
de cando en vez. É tempo de facer un brains-
torming respecto de temáticas esenciais que 
teñen como transversal denominador común a 
importancia da promoción exterior. 

O director

Xulio Ríos

Crise económica e acción 
exterior 

A crise económica e a imposición da súa ló-
xica restritiva nas contas públicas está afectan-
do de maneira substancial ás posibilidades de 
desenvolvemento dunha acción exterior mini-
mamente capaz, mesmo poñendo todo o lume 
no asador por parte dos seus avezados xesto-
res. Os primeiros anuncios do actual goberno 
referidos a este asunto nunca invitaron ao 
optimismo, xenerosos a miúdo en descualifica-
cións que abundaban en prexuízos sociais e/ou 
políticos respecto a esta dimensión do actuar 
público, indispensable por outra banda para 
calquera comunidade (integrante ou non dun 
estado plurinacional) interesada en aproveitar 
as vantaxes que ofrece o competitivo mundo 
contemporáneo. Pero os recortes impostos co 
argumento da crise incapacitan de facto á nosa 
Administración para encarar o desafío exterior 
en condicións de mínima solvencia, reducíndoo 
case todo á posta en marcha dunha imaxinación 
abocada a proclamas con escasa corresponden-
cia efectiva en feitos e accións ou, no mellor 
dos casos, a unha reconversión orientada á 
captación de fondos europeos nun momento en 
que o discurso principal abunda precisamente 
na importancia dos espertares endóxenos.

O desandar en materia de acción exte-
rior en Galicia é froito tamén dunha aparente 
incomodidade, política, e contrasta co discurso 
paralelo de impulso da internacionalización da 
nosa economía, tan acertado como necesario, 
con independencia de que o modelo de xestión 
instrumentado nesta nova etapa sexa o máis 
idóneo para incrementar as capacidades e com-

petencias, especialmente as públicas, nesta ma-
teria. O tempo nolo dirá. Pero resulta evidente 
que no actual contexto de crise, o noso tecido 
empresarial debe sentir o alento institucional 
para internacionalizarse adecuadamente, e 
non todo depende das empresas nin se resolve 
internamente pola vía dos incentivos. Hai anun-
cios e compromisos económicos que avanzan 
nesa dirección. Non obstante, no político, a ac-
ción exterior semella ancorarse nunha posición 
numantina co principal obxectivo de garantir un 
nivel de financiamento europeo que nos permi-
ta paliar a redución dos fondos estruturais. Non 
é que este asunto sexa un problema menor e, 
por esa mesma razón, cabería agardar do actual 
goberno galego un esforzo igualmente xenero-
so para sumar masa crítica, social e política, na 
consecución deste obxectivo, comezando en 
sede parlamentaria. 

As prioridades de actuación sancionadas 
polo Consello de Acción Exterior poden cons-
tituír unha guía de mínimos para a acción no 
momento actual, pero dificilmente –e o tempo 
encargarase de demostralo- pode encararse con 
optimismo o cumprimento das súas liñas mes-
tras cando os vimbios dispostos a tal efecto pa-
decen restricións de tal envergadura que trala 
inicial e sorprendente perda de peso político do 
departamento responsable na materia, acaba 
baleirándose tamén de contido efectivo. 

A redución leva ao reducionismo imposto 
pola perda de orzamento e de impulso xus-
tamente cando a demanda de internacionali-
zación esixiría unha contención responsable 

cumprimentada cunha esixencia maior que 
afinara nas estratexias e nos resultados. A perda 
de substancia da acción exterior nas políticas 
públicas galegas, virada a pouco mais que salvar 
os mobles, supón un retroceso estratéxico que 
agrava as súas crónicas carencias e obxectiva-
mente incapacítana para actuar cun mínimo de 
eficiencia.

Así mesmo, a asimetría que caracteriza o 
devalar económico-empresarial a respecto do 
labor estritamente político-institucional nesta 
materia acabará pasando factura, pois é agora 
cando deberiamos de multiplicar os esforzos 
para consolidar os procesos positivos que se 
xeran naquel eido, especialmente actuando 
dende o institucional para incidir na captación 
de investimentos exteriores, desafío clásico da 
nosa Comunidade.

É acertado considerar que a nosa acción 
exterior, especialmente en tempos de crise, 
debe primar un enfoque e apoios centrados 
nas esixencias económicas, pero iso mesmo 
esixe plena coordinación e investimento en 
estratexias que sen dúbida poden achegar máis 
garantías para o noso emprego e crecemento. 
Máis que deconstrución, o que precisariamos 
son novas formas de actuar e unha diferencia-
ción de escenarios que permita pensar a medio 
e longo prazo. Nesa perspectiva, cabe sinalar 
tamén o reforzamento das capacidades sociais 
para interpretar o mundo desde aquí e deseñar 
liñas propias de acción, capacidades tradicional-
mente baixo mínimos e practicamente desgua-
zadas no contexto presente, quedando a expen-
sas dun precario e nocivo voluntarismo.  

A autonomía é unha vantaxe comparativa 
nun mundo no que a descentralización territo-
rial é parte activa do discurso predominante. 
A acción exterior é un capitulo substancial da 
xestión pública das entidades subestatais e 

debe primar as posibilidades de proxección das 
habilidades propias. É unha tarefa que ninguén 
pode facer por nós e dela depende, en boa 
medida, que sexamos capaces de xestar outro 
modelo de desenvolvemento, por necesidade 
claramente envolvido nun contexto global.

Este presente, non soamente ruín senón 
tamén desenfocado, afástanos do futuro. Es-
tamos a tempo de corrixir o rumbo para facer 
efectiva esa “presenza reforzada no exterior” 
que reclama o documento de  “Prioridades de 
actuación”, ao igual que a “cohesión” e “co-
herencia interna” das políticas públicas neste 
eido, evitando iso que xa comeza a ser crónico 
defecto no noso país: formular unha cousa e 
facer outra distinta, reducindo os documentos 
que deben ser guía do noso actuar a epístolas 
literarias de obrigado incumprimento. Con brin-
des ao sol só nos enganamos nós mesmos. 



IGADI WW 2011 Nós no Mundo 7

Jesús Gamallo Aller 

Unha estratexia de cooperación 
interrexional no suroeste 
de Europa: a macrorrexión 
“RESOE”

O pasado 17 de setembro de 2010, os Pre-
sidentes da Xunta de Galicia, da Junta de Casti-
lla y León e da Rexión Norte de Portugal sen-
taron as bases para a constitución dunha nova 
alianza estratéxica de cooperación interrexional 
no extremo suroccidental da Unión Europea, 
coa firma dun Memorando de Entendemento: a 
Macrorrexión de Rexións do Suroeste de Europa 
“ RESOE”. 

Esta iniciativa de cooperación enmárcase 
dentro das estratexias macrorrexionais que 
impulsa na actualidade a Unión Europea: isto é, 
fórmulas útiles que xorden para dar unha res-
posta conxunta a problemas comúns que afec-
tan a unidades administrativas que comparten 
un territorio máis ou menos extenso. Así pois, 
esta “Macrorrexión” do Suroeste europeo non 
nace desvencellada da Estratexia da UE para a 
zona do Atlántico, moi centrada na economía 
marítima. A nosa intención é chegar a aglutinar 
a outras rexións do atlántico europeo dispostas 
a cooperar entre si, con obxectivos e intereses 
comúns, situándonos en mellor posición de face 
ao novo escenario que se abre despois de 2013 
e dando cumprimento á iniciativa UE 2020.   

Os tres parceiros que, nesta etapa ini-
cial, impulsan esta alianza fundamentan a súa 
constitución nunha nova dimensión política de 
relacións intergobernamentais, interrexionais e 
de cohesión territorial europea. Basean o novo 
marco de cooperación na súa experiencia pre-

via e na constatación de que comparten recur-
sos e intereses comúns así como problemas e 
posibilidades de solución conxunta coa creación 
potencial de economías de escala e de valor 
engadido. Consideran, así mesmo, que a coope-
ración interrexional resulta máis idónea para a 
implantación de determinadas políticas. 

Segundo a “Estratexia 2020 da Unión 
Europea”, que persegue un crecemento máis 
forte, sustentable e innovador, a través dun 
novo marco de gobernanza económica, o futuro 
da cohesión territorial na Unión Europea debe 
resaltar o potencial das rexións da UE para que 
sigan sendo competitivas no mercado interior 
e no mercado mundial, con independencia 
das súas limitacións xeográficas. Deste xeito, a 
iniciativa lanzada por Galicia, Castela e León e a 
Rexión Norte de Portugal permitirá incrementar 
o nivel de eficacia da cooperación territorial, 
para dar cumprimento ao Tratado de Lisboa, 
en vigor desde decembro de 2009, que inclúe 
entre os obxectivos da UE por primeira vez o 
concepto de cohesión territorial. Esta alianza 
non implica, con todo, a creación de estruturas 
administrativas ad hoc. Tampouco se pretende 
que a Unión Europea destine fondos específicos 
nin adicionais á entidade resultante. 

Ámbitos de cooperación 
Segundo o Memorando que deu lugar 

ao nacemento da Estratexia “RESOE”, as tres 

rexións centrarán a súa cooperación nos seguin-
tes ámbitos: 

• Economía e Industria: Destacándose a 
importancia dos sectores da automoción, a in-
dustria agroalimentaria, as enerxías renovables 
e a moda. 

• Educación, Universidades e Investiga-
ción: Neste eido, destaca o impulso á creación 
dun espazo de excelencia universitaria dentro 
do Espazo Europeo de Ensino Superior.  Salién-
tase, así mesmo, o traballo conxunto entre o 
tres socios en áreas como a nanotecnoloxía, a 
oftalmoloxía e  I+D+i. 

• Ámbito laboral: As partes deciden dar 
un impulso a estas políticas co fin de lograr un 
maior apoio ás políticas activas de emprego e 
ás relacións laborais. 

• Medio Ambiente: As partes impulsarán 
a coordinación na xestión dos territorios con 
valores semellantes que integren a súa rede 
de espazos protexidos. Ademais, actuarán 
conxunta e coordinadamente e cuestións como 
o desenvolvemento forestal e a loita contra as 
pragas. 

• Cultura e Turismo: O tres socios compar-
ten un vasto patrimonio histórico e cultural, e 
por iso manifestan o seu compromiso de coope-
rar no deseño de accións de difusión de recur-
sos comúns, como a promoción dos Camiños 
de Santiago e no establecemento de rutas e 
itinerarios culturais e turísticos conxuntos.

• Transportes e Loxística: Saliéntase o 
interese común que teñen os transportes e 
a loxística para as tres rexións, dadas as súas 
circunstancias territoriais e a súa situación 
periférica. Destácase a necesidade de que estas 
políticas teña incidente no Libro Branco sobre o 
futuro dos transportes que prepara a Comisión 
Europea. 

Obxectivos
Esta iniciativa nace co obxectivo de esti-

mular á sociedade civil implicada nos diferentes 
ámbitos de actuación para que entre en con-
tacto cos seus homólogos das outras rexións e, 
despois de identificar estratexias  conxuntas,  
presenten e executen novos proxectos de co-
operación. Desta forma xerarase a masa crítica 
necesaria para gañar peso nas áreas de traballo 
obxecto de cooperación.  

A Estratexia da UE para a zona do Atlántico 
De forma case simultánea, e seguindo o 

ronsel das estratexias para o Báltico e o Danu-
bio impulsadas pola Comisión Europea, a DX 
MARE da Comisión Europea está a traballar 
na elaboración de Comunicación da UE sobre 
unha Política Marítima Integrada para a conca 
do Océano Atlántico e nunha eventual Ma-
crorrexión Atlántica. Do mesmo xeito, catro 
estados ribeiregos do océano atlántico (Espa-
ña. Portugal, Irlanda e Francia) emitiron unha 
contribución conxunta respecto da Estratexia da 
UE para a zona do Atlántico.

Esta contribución conxunta recoñece que 
unha estratexia integrada para o Atlántico 
“suporía un valor engadido importante para as 
partes interesadas, nun amplo abanico de prio-
ridades comúns, e para a UE no seu conxunto.  
A estratexia para a zona do Atlántico, baseada 
nunha cooperación reforzada, en particular 
a nivel rexional, brindará tamén importantes 
oportunidades para:

• mellorar a execución das políticas co-
munitarias e garantir que se teñan en conta as 
peculiaridades da zona do Atlántico;

• mellorar a competitividade e a susten-
tabilidade dos sectores tradicionais (como o 
transporte marítimo, o marisqueo ou o turismo 
marítimo);

• crear e explotar mercados globais de 
novos servizos e produtos orientados ao medio 
ambiente;

• garantir un mellor intercambio de 
asesoramento técnico e infraestruturas especia-
lizadas entre os países atlánticos, así como un 
mellor acceso aos mesmos;

• manter un estreito contacto sobre o 
uso das Zonas Económicas Exclusivas (ZEE) e as 
plataformas continentais.

• mellorar a seguridade na zona do Atlán-
tico;

• mobilizar e aplicar máis eficazmente os 
fondos europeos de cooperación territorial para 
atender as prioridades e ofrecer financiamento 
inicial a iniciativas económicas que redunden en 
beneficio mutuo.”

Respecto diso, desde a Xunta de Galicia, de 
común acordo cos nosos parceiros do Norte de 
Portugal e da Junta de Castilla y León, defende-
mos que a futura Comunicación sobre o Océano 
Atlántico debería orientarse estratexicamente e 
apoiamos, en concreto, a elaboración: 

• Dunha Estratexia Integrada: Abordando 
un diagnóstico que non só contemple a visión 
marítima, aínda cando esta sexa a máis caracte-
rística. Desexamos lembrar e facer fincapé nos 
conceptos de “conectividade”, “accesibilidade” 
e “situación periférica”. Conectarse en todos os 
sentidos cara ao centro de actividade europeo é 
vital para o espazo atlántico e para iso é funda-
mental ter en conta o factor territorial. Neste 
sentido, como acontece no caso das estratexias 
para o Báltico e o Danubio, consideramos, e así 
llo trasladou o Presidente da Xunta de Galicia 
ao Comisario de Política Rexional, Johannes 
Hahn, a DX REXIO debería estar implicada. 

• Dunha Estratexia con Valor Engadido: 
A futura Comunicación deberá ter en conta a 
concepción singular deste espazo, é dicir, as 

prioridades, problemáticas e forma de adminis-
trarse presentan un panorama e especificidades 
concretos, que non ten por que ser asimilable 
a outras estratexias. Neste sentido, o recoñe-
cemento de proxectos, iniciativas e estruturas 
de cooperación como a subscrita por Galicia, 
Castela e León e a Rexión Norte de Portugal 
achegaría consistencia e experiencia sólida de 
colaboración ao marco máis amplo dunha futu-
ra Macrorrexión Atlántica. 

En suma
O futuro da Política Rexional constitúe un 

asunto de vital importancia para Galicia, pois, 
do mesmo xeito que noutras rexións europeas, 
o proxecto de éxito da nosa comunidade au-
tónoma non sería posible sen as actuacións 
desenvolvidas no marco desta política.  Por este 
motivo, e en paralelo ao desenvolvemento e 
impulso a outras accións, desde a Xunta de Gali-
cia decidimos por en marcha o xerme dunha ini-
ciativa de “cooperación interrexional”, que debe 
ser percibida como un bo exemplo do potencial 
que representa a cooperación interrexional, en 
si mesma, ou dentro doutras estratexias máis 
amplas, como podería ser a Estratexia Integrada 
Atlántica.   

Anxo Lugilde

A reforma do voto exterior

Andalucía, a autonomía máis poboada de 
España, achega o 17,8% dos habitantes do Esta-
do. Os 401.068 galegos do exterior, segundo o 
último dato do Padrón de Españois Residentes 
no Estranxeiro (PERE), representan o 25,5% da 
cidadanía de alén das fronteiras de España. O 
produto da dramática vivencia colectiva da Ga-
licia dos séculos XIX e XX, un país que tiña a súa 
capital real a 10.000 quilómetros, en Bos Aires, 
reflíctese hoxe nese descomunal peso demográ-
fico polo mundo adiante para unha autonomía 
como a galega que só representa 5,9% da po-
boación de dentro de España. Trátase dun enor-
me potencial non só desaproveitado, senón do 
que nin sequera existe unha conciencia acaída 
das súas posibilidades. O da Galicia exterior é 
un universo nunca ben valorado, que estivo nos 
últimos anos contaminado pola dexeneración 
dun mecanismo democrático en teoría conci-
bido para fomentar a integración da diáspora 
na sociedade de orixe, o voto no estranxeiro. A 
crúa manipulación política da que foi obxecto 
este sufraxio desde a transición española e o 
seu descontrolado desbordamento a partir de 
1995 converteuno nunha patoloxía do sistema 
político galego, un elemento de permanente 
conflito. Lonxe de ter amainado coa recente re-
forma da Lei orgánica do réxime electoral xeral 
o foco principal do desacougo trasladouse do 
interior ao exterior, froito dunhas modificacións 
legais que, se ben era imprescindibles, non 
están ben abordadas e non foron acordadas 
cos seus principais protagonistas, os galegos do 
exterior.

Non se ten novas de ningún caso dunhas 
eleccións subestatais como o das autonómicas 

galegas nas que unha diáspora xogara o desta-
cadísimo papel que tivo a Galicia exterior nas 
últimas convocatorias. Primeiro, porque o habi-
tual é que neste tipo de comicios non se permi-
ta a participación dos expatriados, que se limita 
polo xeral ás eleccións de ámbito estatal, por 
máis que si exista nalgúns países. E segundo, 
porque, por mor do altamente xeneroso mode-
lo vixente en España ata 2011, a Galicia exterior 
achegou un volume de votos proporcionalmen-
te xigantesco, do 6,3% do total de sufraxios 
emitidos en 2005. Aínda que baixou ao 4,5% en 
2009, esa porcentaxe soborda as dos 29 casos 
que figuran no primeiro manual internacional 
de voto no exterior, do instituto IDEA, agás as 
de Cabo Verde, Afganistán e Croacia. A esta moi 
elevada relevancia cuantitativa sumouse unha 
grande transcendencia cualitativa, por causa da 
alta competitividade do sistema político gale-
go en 2005 e 2009, resultado da decadencia 
e posterior recuperación da tradicional forza 
hexemónica, o PP. 

As remesas electorais galegas caracteri-
záronse por seren serodias e descontroladas. 
Chegaron ao seu teito dúas décadas despois da 
finalización da emigración masiva ao estranxei-
ro, cando primaba o retorno e no momento en 
que España se convertera nun país de inmigra-
ción. Por riba, viaxaban en sospeitosas sacas de 
correos, que contiñan milleiros de votos emi-
tidos sen garantías, como recoñeceu a Xunta 
Electoral Central de España xa en 1998. Estes 
factores,en por si explosivos, completáronse 
cuns resultados sempre moi favorables para o 
partido, ou partidos, no poder en Madrid e en 
Santiago.

Este escenario, que provocou unha ace-
lerada perda de lexitimidade deste sufraxio 
durante o presente século, é o resultado dunha 
serie de decisións de enxeñería electoral to-
madas pola elite política española desde 1976, 
cando o goberno de Suárez introduciu o voto 
no exterior no referendo da reforma política 
porque lle conviña. Nas lexislativas de 1977 
restrinxiuno, por temor á súa orientación de es-
querdas. A explosión deste sufraxio produciuse 
en 1995, coa inscrición de oficio no censo elec-
toral aprobada polo PSOE no final do felipismo, 
pero que xa favoreceu ao PP, que esqueceu no 
poder as súas demandas dunha maior transpa-
rencia, como tamén o faría o PSOE a partir de 
2004. Rexía un sistema de quenda perfecta en-
tre estas dúas forzas. O partido gobernante en 
Madrid, beneficiario do sistema, era o garante 
da súa continuidade, entrementres a principal 
forza da oposición pedía un cambio e o BNG, 
fóra deste xogo, quería restrinxir ao máximo un 
sufraxio que lle era desfavorable. 

En 2010 o PSOE e o PP chegaron a un acor-
do de desarmamento no exterior, polo medo do 
primeiro ao que poida suceder cando abandone 
o goberno central e polo temor do segundo a 
perder máis escanos a curto prazo polo voto 
no estranxeiro, como aconteceu en Ourense 
en 2009. Dese pacto, ao que se sumaron as 
outras forzas políticas agás Izquierda Unida e 
máis Coalición Canaria, xurdiu a reforma da Lei 
orgánica do réxime electoral de 2011. O mellor 
é que se fai, pois era urxente desde polo menos 
2005, e que inclúe a supresión do voto exterior 
municipal, que apenas existe no mundo e que 
non ten sentido para unha diáspora como a 
galega na que os nados no estranxeiro supoñen 
o 59% do total da poboación, incluíndo os me-
nores de idade. Igualmente é positivo que se in-
troduzan máis garantías na emisión do sufraxio, 

malia estas non perseguiren regularizar as 
votacións senón desactivar a bomba electoral, 
a través dunha redución da participación. No 
plano negativo cómpre criticar que non houb-
ese un acordo coas organizacións da diáspora, 
imprescindible unha vez que o voto se transfor-
mou no elo fundamental na relación dos gale-
gos do exterior coa patria de orixe, e tamén que 
se estableza un modelo demasiado complexo 
a partir dunha base contraditoria. Os expatria-
dos seguen a ser incluídos automaticamente 
no censo, pero teñen que solicitar participar en 
cada convocatoria, co voto rogado. Sería prefe-
rible un procedemento de renovación periódica 
da inscrición censal, por exemplo, cada cinco 
anos. 

No que atinxe ao procedemento de emi-
sión do sufraxio, hai un intento de inverter a 
situación anterior, na que a grande maioría do 
voto era por correo e só unha mínima parte dos 
electores o entregaban nos consulados, para 
o que existían ademais uns prazos moito máis 
curtos. Agora vai ser o revés, porque o envío 
postal ten que se facer como moi tarde o mar-
tes anterior á elección e de mércores a venres 
poderase efectuar a entrega nos consulados. É 
un período demasiado breve, tendo en conta os 
trámites previos. Así mesmo, resulta negativo 
o mantemento do voto por correo en cidades 
en que hai consulado, nomeadamente en Bos 
Aires, onde existe unha industria de captación 
irregular destes sufraxios, co que pode persistir 
a fraude. Por último, lamentablemente o voto 
do exterior seguirá recontándose días despois 
que o do interior, o que lle outorga un artificial 
valor engadido que se torna nun factor de con-
flitividade.

Xosé Luís Rodríguez Pardo 

Diáspora, galeguidade e 
sufraxio local

As recentes modificacións establecidas 
polas Cortes Xerais a respecto das eleccións 
municipais na España, e a participación, como 
corpo electoral, en tais eleccións, da emigración 
española en xeral, obrigándolles aos emigran-
tes a se atoparen empadroados nos Concellos 
nos que naceron e dos que emigraron, obriga 
a facer algunhas reflexións que, como é lóxico, 
non poden esquecer o marco constitucional no 
que se atopa inserida a propia Lei Xeral Electo-
ral (LOREX).

Á vista disto, e tendo en conta que os 
Deputados e Senadores que votaron a favor da 
reforma da LOREX tiñan o convencemento de 
se atoparen amparados pola Constitución, non 
podemos esquecernos de que os nosos emi-
grantes, ou sexa a nosa “diáspora”, xa acudiu 
á institución do “Defensor do Pobo” para que 
defendera, con recurso de inconstitucionalida-
de perante o Tribunal Constitucional, a actual 
igualdade no trato electoral, en calquera pro-
ceso deste tipo, sexan españois empadroados 
nos respectivos Concellos ou, simplemente, 
emigrantes fora de España mais, oficialmente, 
españois coma todos os demais que tan só se 
diferencian dos outros en seren “cidadáns espa-
ñois no exterior”.

As seguintes consideracións, como digo, 
teñen un fundamento claro no propio texto 
constitucional, xa que unha peza clave do Esta-
do constitucional é a participación política, en 
todo o desenvolvemento xurídico-político do 
Estado, dos cidadáns españois en xeral, atópen-
se estes onde sexa. Neste senso, o actual texto 

do Estatuto da Cidadanía Española no Exterior, 
que foi aprobado no pasado ano 2006, (Lei 
40/2006), claramente expoñía que tódolos emi-
grantes tiñan dereito a seren electores e elixí-
beis, en todos e cada un dos comicios. O cal ven 
a significar a aplicación do dereito de igualdade 
previsto na Constitución.

Mais no caso da Nosa Terra, ademais da 
condición de españois que teñen os nosos emi-
grantes e, por tanto, coa obriga de manteren os 
mesmos dereitos para eles que para os demais 
membros da nosa diáspora, é o certo que, coa 
protección dunha lei do Parlamento Galego, a 
Lei 4/1983, do 15 de xuño, de recoñecemento 
da galeguidade, “as comunidades galegas fóra 
de Galicia poderán solicitar, como tais, o reco-
ñecemento da súa galeguidade entendida como 
o dereito a colaboraren e compartiren a vida 
social e cultural do pobo galego”.

Non pode haber outras manifestacións 
máis fortes encol de a onde chegan eses derei-
tos dos galegos do exterior xa que, para colabo-
raren e compartiren a vida social e cultural do 
pobo galego, é preciso que poidan viviren, can-
do queiran, en igualdade cos demais galegos, 
sexa na Galicia como Comunidade Autónoma, 
ou ben nos seus concellos, compartindo, coma 
outros titulares de tales dereitos, os da vida 
social e cultural do pobo galego. Deste xeito, 
habemos de reafirmarmos que, para mellor le-
var adiante eses dereitos, resulta cando menos 
obrigada unha institucionalización das relacións 
das administracións públicas galegas co teci-
do asociativo galego no exterior, así como cos 

galegos e galegas individualmente considera-
dos. Claro é que, para todo iso, é preciso que 
os galegos emigrantes individualmente, poidan 
teren iguais dereitos municipais ca os residen-
tes directos na Galicia.

E pasando da galeguidade ás eleccións 
municipais, xa que, coma dixen, quérense furtar 
dos dereitos dos emigrantes en conxunto dos 
galegos tamén, polo tanto, é claro que o proble-
ma pasa con moito do asunto da emigración e 
entra, xa que logo, no debate acerca da catego-
ría que ten a Administración Municipal no noso 
dereito, tanto no conxunto do Estado como, 
moi particularmente, na nosa Galicia, na cal aín-
da non se sabe moi ben que facer cos Concellos 
e coas provincias, tendo en conta que, a respec-
to do Estado, a relación directa co mesmo é ao 
traveso da Administración Autonómica.

Parece lóxico que esa organización territo-
rial, ou sexa as Autonomías, debería conter, á 
súa vez, a capacidade única das Comunidades 
Autónomas para organizar, internamente, o 
seu territorio e, deste xeito, o noso Estatuto 
preconfigura, no seu artigo 39, a competencia 
de Galicia para “a creación e estruturación da 
súa propia administración pública” e, ao propio 
tempo, xa no art. 27.2 se lle da á Comunidade 
Autónoma Galega “a competencia exclusiva” 
para a “organización e réxime xurídico das 
comarcas e parroquias rurais como entidades 
propias de Galicia, alteración de termos muni-
cipais comprendidos dentro do seu territorio”. 
Polo tanto, non parece que os temas munici-
pais poidan quedar fóra das competencias dos 
membros da diáspora que se atopen fóra de 
Galicia e, moito menos, que esa exclusión da 
comunidade de emigrantes con capacidade 
electoral, se poida considerar como se fose 
unha disposición a favor dos galegos que vivan 
a cotío na nosa Terra xa que, como se ve, tan só 

serve para deixar aos que vivan fóra, á marxe 
desa “vida social e cultural do pobo galego” á 
que se refire a Lei da Galeguidade.

E abondaría para todo iso vermos coma 
nas diferentes bisbarras, concellos, parroquias 
e comarcas de Galicia, os nosos emigrantes; 
ben xa retornados ou, simplemente, viaxeiros 
turísticos dunha tempada que, logo, volven a 
se iren para o país de onde veñen, sexa Uruguai 
ou Suíza, por exemplo; cando andan por aquí 
séntense veciños de sempre a respecto dos ha-
bitantes de tódolos días, os cales, ademais, van 
sendo menos a cada pouco e van morrendo ou 
abandonando as aldeas. Non lles quitemos pois, 
aos membros da nosa diáspora o poder votaren 
nas eleccións municipais, pois que fai falla que 
miren pola galeguidade e pola nosa Terra.

A parte dos problemas que a modificación 
da LOREX supón a respecto dos nosos emigran-
tes e o que significa en contra da “galeguidade”, 
coma concepto e como actividade dos galegos 
emigrantes tanto no país que os acolleu, coma 
respecto do concello onda se criaron, o certo é 
que temos aínda un mundo diante da diáspo-
ra nosa, co que poderíase encetar a traballar 
seriamente, cal é o mundo da lusofonía e das 
relacións deste carácter  que cumpriría estabe-
lecer canto antes. E digo que agora pode ser un 
bo intre xa que o Brasil ten algunha emigración 
caboverdián ou de calquera outro país do ám-
bito lusófono, que cumpriría relacionar mais en 
profundo, dándolle así, á Galicia Exterior, unha 
nova posibilidade de acción social e cultural  
nese ámbito. 

Xan López Facal 

Galiza e o desafío da 
internacionalización

Lonxe do tópico tan común aínda, a eco-
nomía galega manifesta notábeis signos de 
modernidade e capacidade de adaptación 
ás esixencias dos mercados internacionais. A 
apertura da nosa economía é xa importante, 
superior en todo caso á da economía española. 
As mercadorías obxecto de intercambio son 
ademais, como enseguida  comprobaremos, as 
propias dunha economía industrial moderna.

Da cifra de 25,7 miles de millóns de euros 
que alcanzaban as nosas exportacións no 2005, 
12,9 dirixíanse cara Europa e 12,8 cara o resto 
de España. Dos 32 m. m. de euros de impor-
tacións, 16,8 m. m. procedían do estranxeiro 
e 15,2 do resto do Estado. O groso dos inter-
cambios galegos co exterior, tanto de compras 
como de vendas, teñen como protagonistas as 
partidas de automóbiles, barcos e reparación 
naval, confección, produtos de ferro e aluminio, 
maquinaria e electrodomésticos, petróleo e 
gas. Nada que ver coa imaxe arcaizante, impe-
rante aínda sexa por preguiza informativa ou 
por inercia. O PIB galego do 2005 situábase nos 
48 m. m. de euros, dato que permite ponderar 
a importancia decisiva dos intercambios exter-
nos.

Non todas son luces, é verdade, a nosa é 
unha economía excéntrica en termos relativos, 
cun mercado inmediato limitado. Tal vez, é a 
opinión de bastantes analistas da economía ga-
lega entre os que me conto, a vía de superación 
desta eiva secular resida na consolidación do 
espazo económico euro-rexional que se abre 
no noso flanco sur, pero este é outro asunto. 
O Norte de Portugal forma progresivamente 

parte do mercado interior ampliado en que se 
desenvolve a economía galega.

É fácil visualizar a limitación do atractivo 
económico de Galiza. Especialmente nestes últi-
mos anos en que a economía española exhibiu 
un notábel atractivo para os investidores inter-
nacionais. Estes, non obstante, preferiron e se-
guirán preferindo nun futuro previsíbel os des-
tinos madrileño, catalán e ibérico-mediterráneo 
en xeral pola súa maior densidade empresarial 
e capacidade expansiva destes destinos.

É fácil de ilustrar este viés centralizante 
e de vocación mediterránea. Recorramos ao 
rexistro de investimento exterior, entrante e 
saínte, elaborados polo Ministerio de Industria 
Turismo e Comercio para o período de 18 anos 
1993-2010 (até o mes de setembro). Neste 
período, tan propicio para a economía espa-
ñola, esta conseguía atraer 221.946 millóns de 
euros, 2.261,4 dos cales se dirixiron a Galiza 
un 1% apenas cando o noso peso relativo na 
economía española supera o 5%. O 58,4% 
do investimento directo estranxeiro captado 
-IED entrante- dirixiuse cara a capital do capi-
tal -Madrid- por máis que os seus efectos se 
difundisen por diversas autonomías. O padrón 
de distribución revela unha forte concentración 
dos fluxos aínda que Cataluña apenas conse-
guía captar o 16,6% dos fluxos, o País Vasco 
non pasaba do 2,79% e Andalucía non supera-
ba o 2,73%.

Máis significativo resulta a distribución 
dos fluxos de saída, directamente ligados como 
están ao dinamismo da economía emisora e 
da súa capacidade para anticipar posicións 

de futuro. O período 1993-2010 rexistrou un 
asombroso dinamismo investidor por parte da 
economía española. Pensemos simplemente 
nos emprendementos americanos da empresa 
española. España contabilizou durante este pe-
ríodo saídas de capital por importe de 494.645.
millóns de euros. Galiza, con 9.330,4 millóns, 
contribuíu con un 1,89% mentres Madrid ache-
gaba o 57,26% do montante total, Cantabria 
(léase Banco de Santander) responsabilizábase 
do 10,67 % e o País Vasco (BBVA), do 13,10%. 
Os empresarios galegos, como podemos obser-
var, non se mantiveron inactivos, se compara-
mos a cifra de exportación de capitais coa de 
entradas captadas no mesmo período.

A tarefa de internacionalización -fluxos 
comerciais e de investimento- é un fenómeno 
acelerado no cal os axentes económicos -áreas 
comerciais, estados, rexións- aseguran mer-
cados e capacidade de crecemento. O empre-
sariado asumiu hai anos este imperativo. Os 
gobernos autónomos foron porén moito máis 
remisos, ocupados como estaban en trazar 
autoestradas e parques industriais máis que en 
abrir canles ás empresas nun mercado global 
en mutación acelerada.

Galiza conta hoxe con segmentos indus-
triais incardinados plenamente na economía-
mundo en que nos movemos. É o caso das 
grandes cabeceiras dedicadas á produción e 
venda de commodities, como Alúmina Alu-
minio, Repsol ou Reganosa mais tamén o das 
firmas transnacionais de matriz galega como 
Inditex, Pescanova ou Finsa e, con carácter moi 
particular, é o caso do complexo da automo-
ción: PSA-Citroën e a súa rede subministradora 
-CEAGA- así como os estaleiros. Non debemos 
esquecer o esforzado segmento das pemes na 
aventura internacional: industria téxtil, conser-
veira ou graniteira.

A Xunta de Galiza, aínda que con retraso, 
tenta relanzar unha política de promoción que 
só producirá resultados se o esforzo é persisten-
te e paciente. O País Vasco marca neste como 
en outros campos a pauta de política industrial 
que seguen o resto das CC AA. O fin dos fondos 
estruturais comunitarios e a crise económica 
operan, en fin, como saudábeis revulsivos.

Os CPN, Centros de Promoción de Nego-
cios do IGAPE, son oficinas orientadas tanto á 
promoción de Galiza e á captación de investi-
mento exterior como á prestación de asistencia 
en destino ás empresas galegas en transo de 
internacionalización. Na panoplia de instrumen-
tos de axuda á internacionalización, o Institu-
to Galego de Promoción Económica mantén 
CPN abertos nos E.U.A., en Europa, (Alemaña, 
Polonia), e en Asia (a China, o Xapón). Com-
pleméntase esta rede con outra secundaria de 
Becarios de Promoción Exterior que estenden 
o seu labor de apoio a outros países europeos 
(Bélxica, Italia, Reino Unido, Suecia e Portugal) 
e americanos (Brasil, Chile, México), ademais 
de Australia. O deseño non parece excesiva-
mente afinado: Brasil que é, sen dúbida un país 
prioritario, como a India, carece de CPN. Os 
resultados até o momento son inevitabelmente 
imperceptíbeis. A creación dunha marca-país, 
de relacións interempresariais, a venda das 
vantaxes de localización de Galiza e tarefas si-
milares é un labor arduo que en todo caso debe 
ser coordinado tanto co ICEX como cos grandes 
grupos empresariais con cabeceira galega. Un 
instrumental en definitiva que demanda me-
dios, empeño e flexibilidade.

Os movementos de IED seguen nacendo no 
ámbito das estratexias empresariais, aprovei-
tando as oportunidades que ofrece o noso país 
quer por motivos conxunturais ou por capaci-
dade de anticipación. O inminente desenvolve-

mento dunha planta europea para a fabricación 
de baterías de litio en Vigo, (Mitsubishi: 1.500 
empregos directos cun investimento proxectado 
de 400 millóns de euros), débese á irresistíbel 
capacidade atractiva do grupo PSA-Citroën. A 
adquisición da factoría Gándara-Censa do Porri-
ño polo grupo chinés Citic Group, débese antes 
todo ás activas xestións da actual xerencia desa 
empresa.

O interese pola dimensión internacional é, 
en todo caso, unha esixencia ineludíbel do noso 
tempo. O CIEF-Caixa Galiza publicaba hai un ano 
un primeiro Informe sobre internacionalización 
da economía galega, 2009, coa colaboración 
do Consello Galego de Cámaras e a súa rede 
empresarial. A iniciativa tivo a súa continuación 
nun segundo informe recentemente presenta-
do. O interese concitado por publicacións como 
estas e a multiplicación de iniciativas de inter-
nacionalización son síntomas alentadores que 
marcan en todo caso un camiño sen volta atrás.



IGADI WW 2011 Nós no Mundo 17

Enrique Sáez Ponte

Apuntes para unha estratexia 
exterior cara os países 
emerxentes

A expansión económica dos países 
emerxentes

Como xa prognosticara Adan Smith, o 
comercio internacional promove a especiali-
zación produtiva e o crecemento. Isto é o que 
está a ocorrer agora. O despegue de tecno-
loxías de comunicación fáciles de implantar, 
xunto coa extensión das redes loxísticas, colo-
can no mercado a capacidade de producir de 
centos de millóns de persoas. Tamén axuda a 
caída dos aranceis, dun 25% sobre o valor me-
dio das exportacións, a principios dos noventa, 
ata situárense agora no contorno do 10%. 

A globalización permitiu que a economía 
dos países emerxentes e en desenvolvemen-
to crecera un 82,4 % na primeira década do 
século XXI fronte ao 17,4 % das economías 
avanzadas. A capacidade de consumo estase 
trasladando a novos espazos económicos. 

A apertura exterior tamén empurra á 
economía galega 

1.  Difícil incorporación á Unión Europea 
(1986-1992)

Hai 25 anos entrábamos na UE. A nosa 
economía, daquela moi pechada, recibiu 
un choque brutal, porque a negociación do 
Goberno Central tivo pouco en conta a nosa 
realidade. Resultou negativa para os princi-
pais sectores de produción primaria (leite e 
pesca) e algúns dos industriais (conservas, 

estaleiros...). Aínda estamos a sufrir as conse-
cuencias. Foron anos de reconversión e baixo 
crecemento. 

2.  Galiza recupera o sur (1993-2000)
Europa trouxo tamén diñeiro, sobre todo 

para mellorarmos as infraestruturas de comu-
nicación. Xunto a este feito positivo, hai outro 
de máis transcendencia: no plano económico 
desaparece a fronteira sur. Galiza fora duran-
te oito séculos un norte privado de sur, que a 
convertera nun país agrícola e illado. Un sur 
económico situado no norte xeográfico. 

Tralas dificultades dos primeiros anos da 
nova xeira europea, Galiza empezou a exportar 
fortemente a Portugal. Pódese dicir que houbo 
un proceso de integración de dúas economías 
veciñas, afastadas por circunstancias históri-
cas, e que Portugal foi a escola onde moitas 
empresas aprenderon a exportar. 

3.   A nosa economía globalízase (2001-2010)
Desde o 2001 comezamos a vender deci-

didamente en todas partes, aínda que princi-
palmente en Europa. Galiza, que representaba 
en torno ao 4% das exportacións españolas de 
mercadorías nos anos da entrada na UE, está 
agora por riba do 8 %, con pouco máis do 5% 
do PIB español. Como consecuencia: (1) na 
década pasada o PIB galego creceu máis que 
o español; (2) temos un balanzo comercial 
favorábel, fronte ao fortemente deficitario do 

conxunto do Estado; (3) somos a segunda co-
munidade autónoma en canto a participación 
das exportacións no PIB; e (4) a porcentaxe de 
emprego no sector industrial supera á media 
española, cando hai 25 anos éramos unha eco-
nomía agrícola.

Cambios na demanda, cambios na estratexia
A crise do 2008 trouxo unha contracción 

das economías máis desenvolvidas, mentres as 
emerxentes continuaron a súa expansión. Si un 
quere vender máis, para recuperar emprego e 
defender o nivel de vida e o Estado de Benes-
tar, ten que estar nas áreas de máis crecemen-
to e nomeadamente no grupo de países BRIC 
(Brasil, Rusia, India, China).

A estratexia exterior de calquera país 
debe priorizar os intereses económicos. Xa que 
logo, convén que Galiza potencie a súa pre-
senza nos países emerxentes. Pero o mundo 
é moi grande e o noso é un país pequeno con 
poucos medios para apoiar o comercio exte-
rior. Compre ter liñas directrices ben pensadas 
para optimizarmos o emprego deses recursos 
e orientarmos, na medida do posíbel, os que o 
Estado dedica á mesma tarefa. Para este fin hai 
algunhas orientacións que me parecen impor-
tantes.  

1.  Participación da sociedade civil
A internacionalización da economía galega 

ven sendo dirixida desde as empresas. Hai 
que contar con elas directamente, non só coas 
organizacións empresariais e as cámaras de 
comercio. Algunhas teñen unha dilatada expe-
riencia, desde a creación de empresas mixtas 
ao desenvolvemento de redes de distribución, 
ou a deslocalización de producións de pouco 
valor engadido. 

2.  O leste é máis que China
Asia está rexistrando taxas de crecemen-

to importantes, liderada por China. Estar en 
China é fundamental, pero hai que ollar tamén 
cara outros países. Especialmente á India, un 
Estado enorme, complexo, que ten o inglés 
como idioma común, o que facilita a comuni-
cación. Un lugar a ter en conta polas empresas 
galegas que se moven nas novas tecnoloxías. 
Coido que Rusia, agás para actividades rela-
cionadas coa produción e abastecemento de 
materias primas, ten un atractivo máis baixo. 
É o menos poboado dos países BRIC e está so-
metido a un proceso de envellecemento difícil 
de cambiar. 

3.  O sur non remata no Algarve
Compre chegarmos con máis forza a Amé-

rica e África. Algúns países de América Latina 
están rexistrando unha forte expansión, pero 
o conxunto da rexión representou unicamente 
o 3,4% das exportacións galegas no 2009. Fica 
moito por facer. En todos os países hai colecti-
vidades galegas nas que apoiarse, pero a maior 
economía da zona, a de Brasil, debería ser o 
obxectivo prioritario. 

Os que temos traballado en países que 
falan portugués, sabemos que o galego é moi 
útil na comunicación, un instrumento fantás-
tico para integrármonos con naturalidade. O 
líder de Latinoamérica non fala español, fala 
un dialecto do galego-portugués. O ascenso do 
Brasil, reforza a importancia do galego e da súa 
esixencia como idioma vehicular. Temos unha 
lingua internacional polo que a política educa-
tiva é parte da estratexia exterior.

O sur leva tamén a África, e hai unha 
África lusófona. Angola, un Estado pequeno en 
poboación pero xigante en materias primas, 
encabeza a clasificación mundial de crece-

mento do PIB na primeira década do século, 
un 11,1 % de media anual, superando a China 
(10,5%).

Sen esquecermos o capital
Houbo uns anos nos que chegou a parecer 

que era fácil financiar investimentos. A crise e a 
reestruturación do sector financeiro fíxonos es-
pertar do soño e puxo en primeira liña a necesi-
dade de captar investimentos exteriores, tarefa 
na que non se está conseguindo moito. Ade-
mais, os fondos europeos van case desaparecer 
en pouco tempo. Unha parte fundamental da 
estratexia exterior de Galiza ten que ser “ven-
dernos” como destino idóneo para o investi-
mento industrial. Non debería ser difícil. Temos 
uns recursos humanos preparados, con cultura 
de traballar forte e os dous idiomas de Latino-
américa, somos parte da eurozona, dispoñemos 
de boas comunicacións -especialmente maríti-
mas- , chán industrial e unha forte integración 
no comercio internacional.  

Constantino Cordal  Rodríguez

Eurorrexión, crise e Lusofonía 

Na Eurorrexión Galicia-Norte de Portu-
gal conviven na actualidade no nivel rexional 
dúas entidades no ámbito da cooperación: a 
Comunidade de Traballo (en adiante, a Comu-
nidade), configurada como órgano político, e a 
Agrupación Europea de Cooperación Territorial 
(AECT), deseñada para executar directamen-
te os proxectos cooperativos. A AECT entrou 
finalmente en funcionamento en Vigo o 1 de 
marzo de 2010, un ano e medio despois da 
sinatura en Compostela, o 22 de setembro de 
2008, do Convenio de Cooperación Territorial 
Europea entre a Xunta de Galicia e a Comissao 
de Coordinaçao e Desenvolvimento Regional do 
Norte (CCDRN) para a súa constitución, e case 
catro logo da entrada en vigor do seu funda-
mento xurídico: o Regulamento 1082/2006, de 
5 de xullo de 2006. Pola súa banda, o pleno da 
Comunidade só se reúne cando se produce un 
cambio de quenda na presidencia da mesma, 
é dicir, cada dous anos. De feito, a xuntanza 
celebrada en Porto o 31 de xaneiro de 2011 
ven sendo tan só a novena en case vinte anos 
de historia da Comunidade. Esta lentitude nos 
tempos amosa con claridade a velocidade real 
coa que avanza a nosa Eurorrexión. 

As adhesións de España e Portugal ás Co-
munidades Europeas, en 1986, e a perspectiva 
da instauración do mercado interior europeo, 
en 1992, foron factores esóxenos que deter-
minaron a creación da Eurorrexión Galicia-
Norte de Portugal. Resulta relevante salientar 
este feito para comprender a evolución da 
mesma dende a constitución da Comunidade 
en 1991. Cabe lembrar tamén que a propia 
Comisión Europea impulsou o asentamento 

das Eurorrexións, logo da entrada en vigor da 
Acta Única, o 1 de xullo de 1987. Un tratado 
que, ademais de dotar ao proxecto europeo 
dunha dimensión política case inexistente até 
aquel entón, trouxo consigo unha profunda 
reforma da Política Rexional Comunitaria, en 
1988, que procuraba acadar a cohesión econó-
mica e social dentro do territorio comunitario 
cun grande incremento na contía dos fondos 
estruturais, que serían adxudicados en base a 
criterios rexionais e non mediante parámetros 
estatais. Neste contexto, pódese afirmar que 
a Eurorrexión Galicia-Norte de Portugal non 
naceu grazas a unha forte vontade política 
de ámbalas dúas partes co afán de cooperar 
estreitamente para resolver problemas co-
múns. Tampouco era a súa finalidade inicial 
rematar co distanciamento político labrado 
durante séculos (que, en menor medida, aínda 
permanece). O verdadeiro motivo atopámolo 
na procura de desenvolvemento económico a 
través da intervención europea. 

Por conseguinte, a Comunidade Europea 
foi o motor que impulsou, incluso poderiamos 
dicir obrigou, o achegamento entre Galicia e 
o Norte de Portugal. Europa, non nós, rachou 
a fronteira, potenciou os intercambios comer-
ciais e posibilitou a realización de importantes 
infraestruturas terrestres mediante a achega de 
centos de millóns de euros. Así, até o de agora, 
o funcionamento da Eurorrexión dependía dos 
recursos financeiros que Europa provía. A pre-
gunta reside en que sucederá a partir do 2014, 
cando os fondos europeos reducirán as súas 
asignacións monetarias drasticamente. Estan-
carase entón a construción da Eurorrexión? 

A verdade é que existe xa certo risco de 
que Galicia sexa superada na súa relación con 
Portugal por outras Comunidades Autónomas 
fronteirizas do Estado español que nunca tive-
ron as afinidades históricas, lingüísticas, cultu-
rais, sociais e económicas que sempre tivemos 
galegos e portugueses. Mentres, tanto Lisboa 
como Madrid semellan considerar a Galicia 
como unha rexión máis dentro da competen-
cia polo reparto de infraestruturas e recursos 
financeiros. 

Chegados a este punto, resulta evidente 
que a asimetría institucional existente entre 
a Xunta e a CCDRN non ten facilitado unha 
aproximación política que soamente se produ-
cirá mediante unha intensificación da relación 
directa co Goberno portugués. Estremadura e, 
en menor medida, Castela e León e Andalucía 
están a procurar tamén ese achegamento con 
resultados crecentemente positivos. Por qué 
nós que partimos dunha posición indubidable-
mente mellor para fortalecer esa relación non o 
facemos?   

O contexto de crise económica e a re-
dución dos fondos europeos van constituír a 
verdadeira proba de lume para o noso proxec-
to eurorrexional. Ante este incerto escenario, 
tan diferente ao das últimas dúas décadas, os 
actores políticos implicados están obrigados 
a emprender actuacións decididas para evitar 
o anquilosamento da Eurorrexión e procurar 
unha estratexia común que permita continuar 
coa construción da mesma, habida conta da 
persistencia de numerosas eivas en ámbitos tan 
relevantes como as infraestruturas (comunica-
ción ferroviaria, coordinación aeroportuaria, 
autoestrada marítima, etc.), a enerxía, o enten-
demento empresarial e sindical, a integración 
social, a cooperación cultural, deportiva, educa-
tiva e sanitaria, e, finalmente, a acción exterior.

No documento da Xunta de Galicia deno-
minado Acción Exterior. Prioridades de actua-
ción faise referencia á necesidade de incremen-
tar as relacións directas con Lisboa para tentar 
dar solucións a problemas que transcenden o 
eido competencial da Rexión do Norte de Por-
tugal. Sen dúbida, un deles é o relativo á nosa 
acción exterior, particularmente ante as opor-
tunidades que ofrece o mundo lusófono. Un 
aspecto que tamén ven recollido no documento 
do Goberno galego citado anteriormente, onde 
se afirma que Portugal é o noso punto de parti-
da para estreitar lazos coa Lusofonía. 

A Comunidade dos Países de Lingua Portu-
guesa (CPLP) foi creada en 1996. Dende entón, 
Brasil ven adquirindo un progresivo liderado no 
desenvolvemento desta organización (en para-
lelo ao seu cada vez maior protagonismo nas 
relacións internacionais). O mundo lusófono 
constitúe un mercado potencial de máis de do-
uscentos cincuenta millóns de persoas e unha 
plataforma para a visibilidade da Eurorrexión en 
tódolos continentes. A nosa integración nesta 
grande área non presenta inconveniente algún. 
Nin obstáculos xurídicos que a impidan. Só se 
precisa vontade política. Galicia podería solici-
tar o estatuto de Observador Asociado na CPLP, 
posibilidade contemplada tanto para os Estados 
como para as Rexións. Trátase basicamente 
de aproveitar a nosa especificidade lingüística 
para tentar obter rendibilidades comerciais, 
sinaladamente nas nosas relacións con Brasil, 
en América, e con Angola, en África. Como 
contrapartida, Galicia podería amosar o seu 
apoio ás iniciativas portuguesas no Mercosur, 
intensificando o intercambio de información e 
de contactos persoais.

Por outra banda, a Eurorrexión tamén 
se debería situar ante a inminente posta en 
funcionamento do Servizo Exterior da Unión 

Europea e as oportunidades que ofrece para 
galegos e portugueses a apertura de oficinas de 
representación en África, América e Asia. Apro-
veitemos aquí o potencial das nosas respectivas 
diásporas. Presionemos xuntos para que gale-
gos e portugueses encabecen algunhas desas 
delegacións europeas.

A crise económico-financeira, na cal esti-
vemos inmersos durante todo o 2010, non nos 
abandonará a curto prazo. Ante este escena-
rio resulta dunha miopía excesiva non ollar as 
posibilidades que ofrece unha decidida acción 
exterior que consiga estreitar os lazos  políticos 
e económicos con Brasil e o resto de países do 
Mercosur, así como con Angola e outros países 
de África. Galegos e portugueses deberíamos 
forxar unha alianza mixta, pública e privada, 
que contribúa a fortalecer os nosos tecidos 
empresariais nos mercados americanos e africa-
nos. 

Galicia debe procurar o apoio de Portugal 
para situar a Eurorrexión no contexto interna-
cional. A nosa acción exterior non pode cinguir-
se ao marco europeo. Nun momento no que a 
Unión Europea está a amosar as súas debilida-
des de maneira alarmante, debemos ser ambi-
ciosos para acadar outras metas. Non estamos 
ante unha cuestión ideolóxica. Trátase de ser 
pragmáticos. Outras Comunidades Autónomas 
entenderían a relevancia da Lusofonía. Pero 
é unha oportunidade única e exclusivamente 
nosa. Vai sendo hora de deixar atrás os prexuí-
zos e apostar decididamente por Portugal como 
vía de saída para unha acción exterior pragmá-
tica e rendible. A situación económica obriga a 
tomar decisións. A vontade política determinará 
a dimensión das mesmas.

Fernando González Laxe 

As Autoestradas do Mar e a 
súa viabilidade no sistema 
portuario galego

1. Introdución: cambios no transporte 
marítimo e integración dos portos en cadeas 
loxísticas globais

Varios procesos simultáneos teñen lugar no 
transporte marítimo mundial. En primeiro lugar, 
un crecemento espectacular do tráfico e dos 
fluxos comerciais por vía marítima; en segundo 
termo, unha profunda dinámica de fusións e 
adquisicións no ámbito das liñas regulares; en 
terceiro lugar, o número e o tamaño dos buques 
portacontedores triplicouse no último quinque-
nio; e, finalmente, as operacións de transbordo 
de colectores aumentaron de xeito relevante. 

En consecuencia, os portos que tiveron en 
conta estas dinámicas son os que máis crece-
ron; isto é, desenvolven a inter-modalidade e 
buscan a constitución correlacionadamente, 
advírtese unha selección e xerarquía de portos 
que os fai máis atractivos que outros na cap-
tación de tráficos de mercancías e de servizos 
portuarios. 

Os portos están en conexión por medio de 
“hubs”. A análise do tráfico marítimo e a estru-
turación das organizacións portuarias respon-
den a unha estruturación de eixes ou redes e a 
unha combinación dos medios de transporte. 

Desta forma, os portos responden aos 
retos da inter-modalidade, mellorando a com-
petitividade e tratando de potenciar a súa 
capacidade de atracción de fluxos de cargas. 
Posteriormente, tratan de converterse en hubs, 
para dotarse dunha nova dimensión territorial 

que incorpore máis valor aos incrementos dos 
servizos prestados e reduza os custos de tran-
sacción. Os portos, en suma, convértense nun 
conxunto de plataformas loxísticas integradas 
dotadas dunha forte coherencia multidimen-
sional no que concirne aos ámbitos da xestión, 
políticas comerciais, financiamento, redes infor-
máticas, modos de intermediación, etc. 

Así as cousas, as economías portuarias 
requiren: 

a) estratexia de concentración, no que se 
refire á capacidade de atracción e establece-
mento das sedes de armadores e axentes, co 
obxectivo de lograr unha progresiva redución 
de custos e unha crecente concentración de 
tráficos; 

b) estratexia de intensificación do trans-
porte, que afecta ao número, tipo e tamaño das 
embarcacións, especialmente porta-colectores, 
así como o establecemento de accións que 
reduzan os tempos de estancia, incrementen 
as calidades dos servizos ofertados, e amplíen 
os traxectos directos con outros portos e áreas 
xeográficas; 

c) estratexia de conxunto e integración 
que, baseada na intermodalidade, sexa capaz 
de desenvolver os equipamentos, instalacións, 
plataformas loxísticas e redes necesarias para 
o establecemento de prioridades no que res-
pecta á calidade dos servizos, salientando a 
súa posición xeográfica e os eixes do comercio 
internacional. 

Apúntanse dúas análises. A primeira, desde 
a perspectiva da mercancía, onde o papel dos 
portos consiste en redistribuír a carga, integrar 
e combinar os distintos modos de transporte 
terrestre e marítimo, mellorar e impulsar a cali-
dade do intercambio e da distribución, as novas 
funcións de estocaxe, as necesidades de instala-
cións portuarias especializadas, os equipamen-
tos portuarios, con proliferación de zonas, áreas 
especializadas e diferenciadas, e existencia de 
instalacións apropiadas para cargas líquidas, 
mercancías e combinadas, que, xunto a medios 
tales como grúas, pórticos, colectores, automa-
tización de terminais, etc., constitúen a esencia 
da consolidación dun hub. 

A segunda análise, desde a relación ao 
buque, precisa que as funcións portuarias re-
quiren a existencia de medios imprescindibles 
para garantir a presenza das unidades de carga, 
tales como torres de control, acceso, circulación 
e guía; remolcadores, capacidade de manobra, 
inmobilización do barco, subministracións, ener-
xía, auga, reparación naval, que son bos exem-
plos dos novos e imprescindibles requisitos. 

A “segunda revolución loxística” nos trans-
portes marítimos e nas estruturas organizativas 
portuarias, favoreceu os intercambios, sobre 
todo intercontinentais e de produtos manufactu-
rados (esencia da mundialización), impulsando o 
transporte multimodal. Estas dinámicas obriga-
ron aos portos a equiparse en terminais espe-
cializadas e con novas instalacións, na medida 
que o transporte realízase sen ruptura de carga, 
por un ou varios medios de transporte; porque 
é máis fácil de manipular, de encher, de baleirar 
e de almacenar, non require hangares xa que 
se apiñan; e para rematar, porque xeran maior 
produtividade na medida que un peirao de co-
lectores pode albergar e mobilizar 10 veces máis 
cargas/mercancías que un peirao clásico. 

Os portos, en consecuencia, teñen como 
obxectivo facilitar de forma rápida, segura e fia-
ble as transformacións e cambios das mercan-
cías. Moitas estruturas portuarias convértense, 
no seu desenvolvemento, en hubs marítimos 
(isto é, nós de redes) que albergan aos navíos-
nai (mother ships) que alimentan aos porta-
contendores de talla media (feeders), confor-
mando un novo equilibrio: polo/núcleo central 
+ plataforma loxística. 

2. As Autoestradas do Mar
Alcanzar o equilibrio entre os modos de 

transporte, reforzar a intermodalidade e redu-
cir os custos de estrangulamento por medio 
do desconxestionamento dos grandes eixes de 
transportes, permitiu á Unión Europea definir o 
concepto de Autoestrada do Mar. 

Este concepto foi introducido pola Comi-
sión Europea no Libro Branco do Transporte 
(2002), co obxectivo de concentrar fluxos de 
carga nas cadeas loxísticas marítimas. Os seus 
obxectivos céntranse en poder mellorar a 
viabilidade e prestacións de enlaces existentes; 
en establecer novos enlaces de xeito regular, 
cunha frecuencia coñecida e asegurando a via-
bilidade; en reducir a conxestión nas principais 
estradas europeas, eliminando os pescozos de 
botellas existentes na actualidade; en contribuír 
á mellora da sustentabilidade; e en mellorar 
o acceso ás rexións e territorios periféricos e 
insulares. 

O grupo de traballo, coordinado polo ex 
comisario europeo Van Miert, elaborou unha 
proposta de Rede Trans-europea de Transportes 
na que foi incluída (como o proxecto 21) catro 
Autoestradas do Mar, que posteriormente foron 
aceptadas polo Consello a proposta da Comi-
sión (decembro de 2003); e máis tarde, adopta-
do polo Parlamento Europeo (abril de 2004). 

Por tanto, unha Autoestrada do Mar esixe 
tres requisitos: 

a) debe ser considerado de interese euro-
peo, polo que ao menos debe estar proposta 
por un mínimo de dous Estados membros da 
Unión Europea;

b) os proxectos han de ser seleccionados 
nunha convocatoria pública; 

c) deben conter propostas que inclúan as 
orixes e os destinos dos traxectos inter-portua-
rios, os niveis de carga que son capaces e que 
se prevén mover, os requirimentos de infraes-
truturas e servizos portuarios mínimos dispo-
ñibles no momento da súa posta en marcha; e 
as medidas financeiras que deberán achegar os 
Estados membros. 

En consecuencia, varios son os criterios 
esixibles para a caracterización dunha Autoes-
trada do Mar: 

a) criterios de calidade no transporte. Debe 
incluír os cocientes de regularidade, frecuencia 
adecuada e tempos de tránsito competitivos. 
Así mesmo, debe contemplar o historial dos 
operadores que desexan integrar devandita 
Autoestrada do Mar; 

b) criterios no referente aos procedemen-
tos e inspeccións. Deben estar simplificados 
para ser máis áxiles, e proporcionar o uso de 
procedementos especiais para reducir os tem-
pos de tránsito, autorizando de xeito especial 
unhas normas específicas para aqueles servizos 
das liñas regulares autorizadas; 

c) criterios de seguridade e protección. 
Deben abordar que a xestión do tráfico sexa efi-
ciente, segura e sen risco para o medio ambien-
te. Así mesmo, asegurar que os buques inscritos 
no servizo da Autoestrada do Mar cumpran os 
estándares da Organización Marítima Interna-
cional (OMI); e simplificar as medidas de seguri-
dade e protección; 

d) criterios de infraestruturas. Deben posuír 
bo acceso marítimo ao porto, contar con eficien-
tes conexións intermodais co hinterland; e dispor 
de amplas terminais portuarias con capacidade 
e instalacións adecuadas, de suficiente tamaño e 
con elevada dotación tecnolóxica; 

e) criterios relativos aos servizos portua-
rios. Deben ser tanto eficientes como flexibles, 
permitindo ofrecer e garantir que os tempos 
de tránsito sexan reducidos e os de rotación do 
barco moi rápidos. 

A eficiencia das Autoestradas do Mar radica 
en varios elementos básicos. En primeiro termo, 
os portos orixe e destino han de posuír boas 
conexións porto-hinterland, que permita garan-
tir o acceso rápido, seguro e áxil. A conexión co 
ferrocarril é imprescindible para enlazar os gran-
des volumes de carga. E a intermodalidade co 
transporte terrestre e aéreo confire máis axilida-
de e flexibilidade. E, en segundo lugar, os servi-
zos non soamente han de ser de calidade, senón 
que é preciso ter en consideración a importancia 
de dous elementos adicionais para unha eficaz 
posta en funcionamento: a variable custo e a va-
riable tempo. O custo ha de ser máis baixo que 
o presentado por outros modos de transporte. 
Así mesmo, ao tratarse de tráficos de percorrido 
reducido e de baixos volumes de intercambio, o 
éxito e a eficiencia radican na opción de presen-
tar trazos que inclúan a garantía na regularidade, 
na frecuencia, na seguridade e na fiabilidade. 

O criterio do tempo é fundamental, xa que 
ao reducir as rotacións adicionais dos buques e a 
menor paralización das embarcacións nos recin-
tos portuarios, o custo da estancia será menor e 
a conexión cos outros modos de transporte será 
máis áxil e rápida, incidindo, á baixa, nos pre-
zos finais do transporte global. En suma, unha 
Autoestrada do Mar esixe servizos moi áxiles, 
flexibles e competitivos. 

O obxectivo dunha Autoestrada do Mar 
consiste, polo tanto, en asegurar fluxos de carga 
suficientes para viabilizar os servizos dunha 
maior frecuencia e dunha superior calidade; e, 
en segundo lugar, mellorar a relación eficacia/
custos dos servizos portuarios. 

3. Viabilidade das Autoestradas do Mar: 
Principais conclusións

Os criterios de viabilidade para unha Au-
toestrada do Mar son: 

a) para os operadores do comercio, os 
requisitos radican na calidade dos servizos; na 
regularidade e frecuencia dos traxectos; na 
fiabilidade e a flexibilidade nos servizos oferta-
dos; e na dispoñibilidade, de tal forma que se 
adecúe ás necesidades potenciais, pois na ac-
tualidade estas están cubertas polo transporte 
terrestre. Iso quere dicir, que os operadores 
confían nos resultados e na calidade dos servi-
zos ofertados, a pesar de que poidan significar 
un certo diferencial económico de + /- 10%;

b) para os transportistas ou compañías 
marítimas, o interese dunha Autoestrada do 
Mar empeza cando o volume de mercancías 
obxecto de intercambio supera un volume 
determinado. Algúns estiman en 50 camións 
ou en facturacións de máis de 6 millóns de 
euros, o que significa unha relativa actividade 
de ámbito internacional. Os requisitos esixidos 
céntranse en regularidade, fiabilidade no prazo 
do transporte, frecuencia, dispoñibilidade, 
flexibilidade e economía. 

Unha das cuestións máis relevantes cén-
trase en se o sistema de transporte marítimo 
vai acompañado (camión con condutor) ou 
non acompañado (trailer sen condutor). No 
primeiro dos supostos, o tempo de tránsito 
debe ser sensiblemente igual ou superior ao 
tempo de descarga regulado para o condutor 

para poder evitar as inmobilizacións en terra. 
E, no segundo caso, o do tráfico non acom-
pañado, hai que resolver os problemas de 
integración coas empresas locais do porto de 
destino. 

Isto fai que os radios de acción dos hinter-
lands portuarios para o lanzamento do Short 
Sea Shipping ou dunha Autoestrada do Mar 
teñan por obxectivo maximizar as distancias 
por encima dos 300 quilómetros de percorrido 
diario. E, ademais, poder presentarse como un 
colaborador do transporte terrestre, e nunca 
como un competidor. 

As empresas loxísticas observan ás Au-
toestradas do Mar como un gran atractivo, 
pois permiten aumentar o seu valor engadido 
nos ámbitos da distribución, almacenaxe e 
agrupamento de mercancías. 

En consecuencia, a viabilidade dunha 
Autoestrada do Mar esixe a existencia dunha 
Terminal, que debe cumprir determinados 
aspectos administrativos (menores trabas en 
trámites administrativos e burocráticos); físicos 
(lugares específicos para carga/descarga inde-
pendentes do tráfico xeral do porto se iso fose 
posible, ao obxecto de poder identificar con 
maior seguridade os trámites administrativos; 
pero que deben de contar con calado suficien-
te, lonxitude de peiraos e superficie de alma-
cenamento ampla, e ramplas Ro-Ro), e orga-
nizativos (terminais específicas con operativas 
propias e singulares, que garantan a rapidez, a 
flexibilidade e a seguridade). 

As rutas estableceranse sempre que a 
distancia entre portos sexa superior a 450 
millas náuticas. Iso quere dicir que Vigo, por 
exemplo, está separado de Bordeaux (516), La 
Rochelle (462), Sharpness (684), Poole (620), 
Bristol (667) e Plymouth (552) cumprindo este 
requisito. 

Outras dúas cuestións son as referidas ao 
volume de mercancía transportada e ao tempo 
de estancia do buque no porto. Requírese un 
mínimo de dúas escalas semanais, o que esixiría 
un mínimo de 2 buques que garantan escalas 
semanais fixas ao longo do ano. E estímase que 
a estancia en porto debe ser menor de 10 horas 
e que se poidan mover 50 plataformas por 
hora, para que desa forma, cada dous días en-
tre e salga un barco que efectúe a ruta asignada 
e determinada. 

Resumimos con seis conclusións: 
1- As rutas están en función da distancia 

terrestre e marítima entre os portos orixe/des-
tino; e en función dos custos do transporte e 
dos tempos de tránsito;

2- As rutas tamén se determinan en fun-
ción da intermodalidade e, polo tanto, esíxen-
se axentes que leven a cabo os intercambios 
terrestres; de aí a transcendencia da interope-
ratividade:

3- Os niveis de desenvolvemento das áreas 
do hinterland resulta básica para impulsar, via-
bilizar e consolidar a Autoestrada do Mar;

4- Son máis interesantes os fluxos que os 
produtos;

5- A necesidade obrigada dunha conexión 
directa entre armadores e transitarios;

6- A elevada importancia das condicións 
físicas, operativas e administrativas dos portos, 
tanto de orixe como de destino.

Daniel González Palau

A acción exterior do 
municipalismo galego no 
século XXI

O autómata global -esa rede de aeroportos e 
portos, autoestradas, satélites, ou miles de quiló-
metros de cables telecomunicacionais- proxectado 
en modelos de fabricación e xestión multinacional 
en cadea, é un dos rostro visibles da repetidísima 
globalización, a explicación definitiva do mundo 
anterior á crise. 

A expansión do autómata global acompañou 
a expansión da Organización Mundial do Comer-
cio, acelerando a velocidade e a proximidade 
no planeta terra, regularizando e privilexiando 
as áreas opulentas e desenvolvidas, coa idea da 
liberalización dos mercados e a ampliación dos 
mesmos.

Procesos de rexionalización estatal como o da 
Unión Europea acompañaron o desenvolvemento 
da Globalización para mellor xestión da mesma, 
alterando a cadea de poder tradicional, progresiva-
mente, nos cinco continentes, mentres no Estado 
español o estado autonómico desenvolvíase apli-
cando un modelo de xestión descentralizado.

O Goberno Local galego, como idea e como 
realidade de traballo, comezou a súa transfor-
mación, de prestador de servizos, a motor de 
desenvolvemento local nesta etapa, legalmente 
posibilitada polos novos textos “democráticos” e o 
principio de subsidiariedade europeo, relanzando 
o protagonismo da vella “polis” e o actual sobre-
cargo de competencias, en palabras dos afectados.

Nacía así, nunha progresividade inconsciente 
e inevitable polo contexto e a historia do chama-
do Goberno multinivel e a Gobernanza local, a 
paradiplomacia galega, as relacións internacionais 

que conectan o local co novo mundo global, esas 
relacións de posicionamento que transcenden o 
modelo clásico estatal, onde non podía haber máis 
alá da fronteira estatal para as autoridades locais 
ou rexionais. En Galicia, o irmandamento institu-
cional entre as Cámaras municipais de Porto e Vigo 
no 1987, representa documentación privilexiada 
desta historia ao respecto do poder municipal.

Trinta anos despois, o poder local galego, 
desequilibrado economicamente e malordenado 
segundo expertos de tódalas frontes, aínda non se 
ordenou ao respecto do qué precisa saber do exte-
rior e de cómo se debe relacionar con todo iso que 
precisa saber. A improvisación e a descoordinación 
son o lastre, que no contexto da universalidade do 
noso país, impide o aproveitamento real dunha co-
munidade humana, a galega, que comezara unha 
globalización propia en canto os primeiros barcos 
puideron trazar distancias intercontinentais.

Nas cidades non existe unha asunción real 
da necesidade de transversalizar a acción exterior, 
comprendéndoa como unha dimensión integral do 
novo contexto para o desenvolvemento local. As 
relacións institucionais e o protocolo centralizan 
esta inevitable nova fonte de traballo de xestión, 
sen exprimir todas as súas posibilidades. Ao tem-
po, a FEGAMP como rede de traballo do municipa-
lismo galego, non dispón de mecanismos sólidos 
para apoiar unha dimensión de traballo, que en 
lugares tan próximos como Portugal xa normalizou 
súa necesidade. 

En Galicia son así os irmandamentos a ferra-
menta principal máis normalizada que os Conce-

llos empregaron para conectarse ao novo mundo, 
ascendendo a día de hoxe a 133, implicando a 84 
Concellos galegos, que decidiron máis ou menos 
conscientemente xerar oportunidades adaptadas 
aos novos tempos. Desta maneira caracterizan 
por excelencia a paradiplomacia municipal galega, 
reproducindo unha seña da identidade europea. 

Poucos desta rede de protocolos internacio-
nais están a funcionar con sentido e percorrido, 
nin para os Concellos nin para Galicia, mais ex-
periencias sobresalientes como a de Catoira con 
Friedrikssund en Dinamarca, Sarria con Guerledan 
na Bretaña ou Celanova co próximo Sao Tirso por-
tugués, dannos experiencias, saber facer, que só o 
paso da historia e a práctica xera. A inviabilidade 
non será de tipo económica, senón de actitude e 
vontade innovadora.

En todo caso os irmandamentos, que en 
Galicia caeron no simbolismo maioritario, son 
ferramentas únicas e revalorizadas, que se ex-
panden e se transforman cara a participación en 
redes temáticas desde o local, procurando todo 
tipo de obxectivos, até reclamar un papel superior 
na gobernanza mundial, e que na actualidade xa 
ten unha cara máxima a nivel planetario, a Unión 
Global de Autoridades Locais que no pasado 2010, 
chegou a xuntar a representantes de 3700 cidades 
dos 5 continentes. 

Incorpórase así unha dimensión internacional 
ao goberno local que vai máis alá de estratexias de 
posicionamento no mercado turístico, captación 
de fondos ou intercambios culturais que impli-
caban os irmandamentos, senón que o novo rol 
como xerador de desenvolvemento local amplifí-
case, salientando  o proceso democrático local, da 
gobernanza mundial, incorporándoa a solución de 
conflitos globais, achegándoo a novas estratexias 
e esforzos, para a desmilitarización e a paz, ou o 
ambiente, onde se centrou a reunión da UGCL de 
México.

Neste sentido Galicia si ten unha experien-
cia de avanzada no nivel europeo ao respecto da 
cooperación para o desenvolvemento. O Fondo 
Galego de Cooperación e Solidariedade merece 
mención a parte se falamos de paradiplomacia ou 
cooperación descentralizada galega, xa que desde 
o 1997 o municipalismo galego implementa nunha 
triangulación coa Xunta de Galicia e o IGADI, unha 
política pública local de cooperación para o desen-
volvemento, aproveitando as súas especificidades 
na procura dun desenvolvemento humano cen-
trado no local, fuxindo dos modelos clásicos de 
cooperación estatal, que privilexia cooperacións 
económicas financeiras, políticas ou militares, e 
que moitas veces xeran máis dependencia e exclu-
sión. 

Sen embargo, e pese aos logros alcanzados 
xa ben por medio dos 130 proxectos financiados 
en lugares como Cuba, Cabo Verde, Nicaragua, 
Perú ou Palestina, ou a campaña permanente de 
sensibilización social por medio de actividades de 
educación para o desenvolvemento, a implicación 
e a participación do municipalismo continua a ser 
ambigua, asumindo en moitos casos as cotas de 
adhesión, como asociados pasivos a un club de 
amigos dunha causa xusta. Tristemente non só, se-
nón que a confusión ao respecto do gasto público 
local ten servido de escusa para o non pagamento 
de cotas, e a desconexión de compromisos asina-
dos. 

O autómata global tennos a todos conecta-
dos, e así do exterior, desas outras zonas ocultadas 
e silenciadas durante décadas, depende tamén a 
emigración, a economía ou o turismo xa no pro-
pio nivel local. Parece de sentido que o novo ciclo 
electoral que se aveciñe ofreza propostas audaces 
de incorporación ao internacional, nun gasto pola 
eficiencia e o bo goberno.

Diego Carou Porto 

Galicia na sociedade do 
coñecemento

Xunto ó enorme desenvolvemento das 
Tecnoloxías da Información e Comunicación 
(TIC), nos últimos anos temos pasado de falar da 
sociedade da información á sociedade do coñe-
cemento.  Aínda que a sociedade da Información 
constitúe o piar das sociedades do coñecemento, 
segundo a UNESCO, estas últimas teñen unha 
visión máis ampla, incorporando  dimensións 
sociais, culturais, económicas, políticas e institu-
cionais. 

O cambio de paradigma que levan asocia-
das as sociedades do coñecemento vese tamén 
reflectido na estratexia “Europa 2020” da Unión 
Europea xurdida trala revisión da Axenda de Lis-
boa. Esta nova estratexia establece sete iniciati-
vas para acadar os obxectivos establecidos. Entre 
elas a “Axenda Dixital para Europa”, coa que se 
pretende maximizar o potencial das TIC tanto en 
termos económicos como sociais. A guía euro-
pea en materia de TIC cumpriméntase no ámbito 
estatal co Plan Avanza 2 do Goberno de España 
(2011-2014) e ca Axenda Dixital de Galicia.

Neste contexto, e cos últimos datos publica-
dos do INE, consultados en xaneiro 2011, diag-
nostícanse a continuación as principais fortalezas 
e feblezas da sociedade do coñecemento en Gali-
cia. Asemade, identifícanse os principais desafíos 
aos que se enfrontará Galicia nos vindeiros anos.

Puntos fortes
O emprego das TIC nas franxas de idade máis 

novas mostra bos niveis de converxencia coa 
media española. As taxas de persoas que empre-
garon o ordenador e Internet nos últimos tres 

meses sitúanse por riba do 80% para as idades 
comprendidas entre os 10 e 34 anos. No caso do 
uso do comercio electrónico acontece o mesmo, 
tendo unha taxa de uso do 14,8% entre 16 e 24 
anos e do 29,4% (por riba da española) entre os 
25 e 34 anos.

No referente ao sector empresarial, a pe-
netración das TIC nas empresas de máis de 10 
empregados presenta taxas que se achegan ao 
100%, como se pode ver na dispoñibilidade de 
ordenadores (98%), existencia de conexión a 
Internet (94,9%) e dispoñibilidade de correo elec-
trónico (94,5%).

O emprego de Internet como mecanismo 
de comunicación coa administración é unha das 
fortalezas que se atopan na análise de Galicia. 
Deste xeito, as taxas que atopamos na obtención 
de información (51,7%), descarga de formularios 
oficiais (31,7%) e presentación de formularios 
cumprimentados (20,3%) nos últimos 3 meses 
encóntranse por riba da media estatal.

Carencias
En canto ao emprego das TIC nos fogares ga-

legos segundo franxas de idade, obsérvase como 
no caso das franxas de idade máis altas o nivel de 
converxencia coa media estatal é menor. Deste 
xeito, a taxa de persoas que empregaron o orde-
nador e Internet nos últimos tres meses están, 
respectivamente, no 44,2% e no 39,2% para as 
idades comprendidas entre os 35 e 74 anos; moi 
por debaixo do 55,5% e 51,6% da media estatal. 
No caso do uso do comercio electrónico nos tres 
últimos meses temos unha taxa de uso do 9,9% 

entre 35 e 74 anos, mentres que a media esta-
tal está no 13,7%.

O escaso desenvolvemento do sector em-
presarial TIC galego semella ser unha eiva im-
portante. Segundo o informe anual de 2010 da 
Fundación Orange, a porcentaxe de empresas 
TIC con relación ao total de empresas galegas 
atópase no 1,19%, claramente por debaixo da 
media española (1,59%).

Por outra banda, aínda que o emprego de 
Internet coma medio de comunicación coa ad-
ministración en Galicia está nunha boa posición, 
mostra claras eivas nos servizos electrónicos 
ofertados polas consellerías da Xunta (OSIMGA, 
2010). Así, os niveis de interacción a través da 
web chegan ao 100% nos niveis de información 
1 (proporcionan información xeral) e 2 (descar-
ga ou solicitude de formularios). Polo contrario, 
non chegan ao 100% de desenvolvemento os 
niveis relativos á entrega ou consulta de infor-
mación individual (nivel 3), trámite completo 
incluído o pago ou transacción (nivel 4) e servi-
zo automático ou proactivo sen que o usuario o 
demande (nivel 5). As taxas serían, respectiva-
mente, do 78,6%, 28,6% e 14,3%. 

Ademais, a tramitación electrónica pre-
senta resultados febles no emprego da factura 
electrónica (7,1%), o pago por medios electróni-
cos (28,6%) ou o arquivo electrónico (28,6%).  

Desafíos
Acadar a incorporación plena da cidada-

nía á sociedade do coñecemento é un desafío 
importante. Para iso precísase dar solución a 
problemas como: a inexistencia de infraestru-
tura TIC no rural, o custe de acceso ás TIC ou 
o descoñecemento e a falla de destrezas no 
emprego das ferramentas TIC nunha parte da 
sociedade galega. A iniciativa pública e privada, 
deben xogar un papel importante na solución 

a estes problemas, subliñando a importancia 
de entidades como: Agestic, Cluster TIC Galicia, 
Eganet, Feuga, Ineo ou ITG.  

No eido empresarial é preciso mellorar 
os ratios de emprego das TIC nas empresas 
máis pequenas (menos de 10 empregados) no 
referente a disposición de ordenadores (54,8%), 
conexión a Internet (47,3%), correo electrónico 
(44,7%) e disposición de páxinas web (19,6% 
sobre o total de empresas que dispoñen de 
conexión a Internet). Así, o emprego das TIC 
poderá incrementar os niveis de produtividade 
destas empresas e, polo tanto, supoñerá unha 
mellora da competitividade para máis do 95% 
do tecido empresarial galego.

O sector empresarial TIC galego tamén terá 
o reto de dar resposta ás novas demandas em-
presariais e sociais. Así, semella que as tenden-
cias nos vindeiros anos atoparanse ligadas ao 
cloud computing, dispositivos móbiles, software 
libre e redes sociais. 

No referente a administración pública, a 
consecución dunha administración áxil e mo-
derna que permita a plena interacción entre a 
administración e cidadáns constitúe o principal 
desafío para Galicia.  

As tendencias de goberno aberto (“open 
government”) e datos abertos (“open data”) 
teñen emerxido con forza co pulo da admi-
nistración Obama, adaptándose en diferentes 
países e comezando a desenvolverse en España. 
Exemplos disto son as estratexias de goberno 
aberto: Irekia (País Vasco) ou as estratexias de 
datos abertos: Open Data Euskadi (País Vasco) 
e Idescat (Cataluña). Así, a evolución cara unha 
administración 2.0 será visible nos vindeiros 
anos en Galicia debido a unha maior esixencia 
da cidadanía. 

Xan Duro 

Situación ambiental de Galicia 
e o avance (?) en 2010 no 
cumprimento dos compromisos 
internacionais

Galicia ocupa unha posición político-
económica e xeográfica particular, sendo unha 
periferia do centro pero un centro para moitas 
periferias. Facemos parte da cada vez menos 
poderosa Europa e polo tanto, dese 20% privi-
lexiado da humanidade que é quen de desbaldir 
o 80% dos recursos dispoñíbeis, pero tamén 
somos unha das zonas de menor “desenvol-
vemento” segundo os baremos da ortodoxia 
económica. A combinación desta dualidade fai 
que actuemos con comportamentos de “novo 
rico” e demandemos tratamentos como desfa-
vorecidos, elementos ambos que teñen unha 
consecuencia directa e cuantificábel na situa-
ción ambiental galega e global.

Se algo caracterizou o pasado ano foi o 
caos lexislativo relativo á ordenación do terri-
torio, onde planos, leis e regulamentos de nova 
creación solápanse uns con outros convertendo 
a lexislación sobre o territorio nun galimatías de 
difícil comprensión.

A confusión vén marcada pola desorgani-
zada e apurada posta en marcha de cuantiosos 
instrumentos de ordenación do territorio, de 
forma independente e sen respectar a xerar-
quía normativa, como o Plan Sectorial de Solo 
Empresarial de Galicia; o Plan de Ordenación 
do Litoral ou as Directrices de Ordenación do 
Territorio, de importancia básica para a confi-
guración territorial de Galicia.  Aprobouse así 
mesmo a cuarta reforma da Lei do Solo (con só 

oito anos de vida), pésima reforma que flexibili-
zou as proteccións do territorio e permitiu máis 
edificación en solo rústico, que só foi superada 
poucos meses despois polo intento opaco e 
retorcido de aprobar unha quinta reforma a tra-
vés da Lei de acompañamento dos orzamentos 
do 2011. Nesta lei buscábase eliminar 6 catego-
rías de solo rústico de especial protección e mu-
dar os usos dos solos deixando a porta aberta á 
súa urbanización ou industrialización.

Este ano 2010 perdeuse unha gran ocasión 
para realizar unha planificación estruturada en 
positivo do territorio, afondando na súa pro-
tección e sentando as bases para unha xestión 
verdadeiramente sustentable do patrimonio 
natural galego. Unha proba disto é “deixar para 
o final” a ampliación da Rede Natura 2.000 
tras ter aprobado outros planos que a compro-
meten, non renovar os xa caducados P.O.R.N. 
(Plano de Ordenación dos Recursos Naturais) 
e P.R.U.X. (Plano Reitor de Uso e Xestión) dos 
parques naturais galegos que os teñen, nin ter 
aínda aprobado o primeiro P.R.U.X. do Parque 
Nacional das Illas Atlánticas de Galicia que leva 
case que 8 anos de atraso.

E é que a situación dos espazos incluídos 
na Rede Natura merecen especial mención, xa 
que están en permanente ameaza ou obxecto 
de agresión. Seguimos a ser a comunidade con 
menor superficie protexida do estado mais isto 
semella non ser suficiente xa que a pouca Rede 

Natura existente incumpre a legalidade ao non 
ter aprobados os seus correspondentes Planos 
de Conservación na meirande parte destes 
espazos. O 31 de decembro último rematou 
o prazo de seis anos concedido pola UE para 
presentar estes planos de conservación sen que 
se tivera presentado ningún como confirmou 
o Comisario de Medio Ambiente da Comisión 
Europea,  o esloveno Janez Potocnik o pasado 
17 de xaneiro.

Nesta liña de incumprimentos de acordos 
internacionais compre sinalar a Directiva Eu-
ropea sobre Tratamento de Augas Residuais, 
aprobada no ano 1991 que sinalaba o 31 de de-
cembro do 2000 como prazo límite para dotar 
ás poboacións de máis de 15.000 habitantes de 
sistemas axeitados de recollida e depuración. 
Tras case unha década de incumprimentos, a 
Comisión Europea anunciou o pasado ano que 
levará ao Estado español diante do Tribunal de 
Xustiza da UE por incumprimento desta directi-
va en 38 cidades, entre as que están A Coruña e 
Santiago.

Xabier Cid 

Por que non funciona a 
exportación da cultura galega?

Comecemos pola boutade: o elemento 
de maior proxección internacional da cultura 
galega é neste momento o Deportivo da Co-
ruña. Os celtistas coma min batemos con esta 
evidencia dobremente tráxica cada vez que 
intercambiamos a máis moderada conversa 
con alguén non ibérico. A unha gran distancia 
do Deportivo na escala dos referentes interna-
cionais de Galicia está o Camiño de Santiago 
e, infinitamente despois, no banzo previo á 
nada, fican todos os demais produtos, axentes 
e eventos culturais galegos.

É verdade que se pode argumentar que, 
en comparanza con outras rexións europeas 
de similar tamaño, a derrota é máis suave e 
menos evidente: quizais só Escocia —deixando 
fóra a Cataluña, tres veces maior— teña unha 
proxección cultural claramente maior: pouco 
ou nada sabemos da actual cultura sarda, da 
bávara ou da peloponésica. Pero un mal de 
moitos non é máis ca un andazo. Do que se 
trata en todo caso é de averiguar por que non 
estamos obtendo réditos económicos —e de 
visibilidade, de coñecemento, que é a antesala 
do económico— pola achega cultural que lle 
estamos facendo ao planeta.

E se ben é unha situación compartida por 
outras rexións europeas, esta falta de  presen-
za da cultura galega no exterior non é azarosa: 
ten as súas causas, os seus responsables e 
quizais, aínda que disto non estea certo, as 
súas solucións. Diso falarei neste artigo, onde 
comezarei primeiro polo parte de causas; 
logo acudirei ás responsabilidades, tanto as 

públicas como as privadas; e finalizarei cunha 
proposta de posibles solucións en forma de 
decálogo.

Que artefacto é ese que denominamos 
cultura galega?

Non vou entrar agora en fonduras defi-
nitorias, mais creo que unha das principais 
dificultades á hora de promocionar a cultura 
galega no exterior derívase precisamente do 
carácter estreito, por non dicir ensimesma-
do, diso que coñecemos por cultura galega. A 
construción identitaria galega, de base emi-
nentemente filolóxica —é Galicia onde se fala 
galego ou, nas palabras de Castelao, se somos 
unha nación é “por obra e graza do idioma”— 
perverteu boa parte do sistema cultural de 
Galicia. É ese recurso nacionalista á filoloxía, 
común por outra parte a diversos procesos de 
national building decimonónicos, o que levou 
a que definísemos a literatura galega como 
aquela que se escribe en galego, e non aquela 
a que escriben os galegos. Non satisfeitos con 
iso, aínda quixemos estender ese mesmo crite-
rio ao conxunto da produción cultural.

Con iso non quero dicir que o sistema lite-
rario galego non deba ser o que é. Os sistemas 
literarios constrúense grazas a moitos facto-
res, e no caso galego a lingua é, por razóns 
extrínsecas que non intrínsecas, un moldeador 
fundamental. Dito doutro modo, Valle Inclán 
quizais non pertenceu ao sistema literario 
galego —como tampouco o fixeron Morales 
e a condesa de Altamira, malia escribiren en 

galego— pero si é evidentemente unha trabe 
mestra da cultura galega, un activo ao que esa 
visión estreita da nosa cultura nos impediu 
ata o de agora sacarlle todo o beneficio que 
poderiamos. 

Voume escusar de novo, logo de admitir 
que son celtista. Tampouco son valleinclanis-
ta. Considero estas adscricións dende unha 
perspectiva unicamente económica e o máis 
desprexuizada que poida. Se apartamos o na-
cionalismo filoloxizante da definición do noso 
sistema cultural, deixaremos de enredar como 
enredamos tantas veces en discusións sobre 
se as cantigas das pandeireteiras son cultura 
galega, ou se son “nosos” os filmes rodados en 
castelán con actores, escenario e historia gale-
ga, como Mar adentro. Aínda que a un extrate-
rrestre lle poida parecer estraño, houbo unha 
vez que un filme galego competiu nos óscar e 
aquí seguimos a pensar que a obra cume do 
cinema galego é Sempre Xonxa —sen quitarlle 
ningún mérito a esta última, xaora.

Esta formulación non é só un autoengano, 
que creo que o é, e mais un complexo de infe-
rioridade mal entendido. Tamén é un exemplo 
de falta de visión económica e de mercadotec-
nia renunciar a activos como Xoel López, Luz 
Casal, Valle Inclán, Cela, Agustín Fernández 
Mallo ou Celda 112. Aínda se ben nos últimos 
tempos a Xunta de Galicia comezou timida-
mente a presentar como cultura galega aquela 
locutada en castelán (co exemplo de Torrente 
Ballester na Feira de Guadalajara), non é a 
Xunta quen debe definir qué é cultura galega e 
que non. No proceso de definición interno que 
ten que dar paso á proxección exterior esta-
mos implicados todos os axentes: espectado-
res/consumidores, empresas, goalkeepers de 
diversa pelaxe e condición e tamén, na propor-
ción axeitada, as administracións públicas.

Non compres a cabra coxa coa intención de a 
sandar

Non quero transmitir co anterior que lle 
atribúa ao nesgo nacionalista da nosa cultura, 
e á conseguinte exclusión de Camilo José Cela 
dela, a causa da súa paupérrima proxección 
exterior. Lonxe diso, se a cultura “estritamen-
te” galega fose un sector económico vizoso e 
eficaz, abondaría cumpridamente con ela para 
conseguir a arelada contribución cultural á 
marca Galicia. Porén, o sector cultural galego é 
precario, desequilibrado e, atreveríame a dicir, 
discapacitado. 

Malia que o Consello da Cultura Galega 
ditaminou (Observatorio da Cultura Galega, O 
sistema produtivo da cultura en Galicia. Unha 
visión económica, 2010) que o sector cultural 
en Galicia representa o 1,9% do PIB, para poder 
campar de cifras houbo que meter no cómputo 
os medios de comunicación, os DVDs virxes e 
todo aquilo que soase vagamente a audiovi-
sual, esquecendo ou agochando que a parte 
do león de todos eses euros supostamente en 
movemento é financiado, directa ou indirecta-
mente, polos poderes públicos. Independente-
mente da posición persoal de cadaquén sobre 
a intervención dos sectores públicos na cultura, 
será máis sinxelo acordarmos en que ese finan-
ciamento se dirixe no caso galego á cobertura 
das perdas —ir cubrindo, dise en galego. Así 
pois, non importa o xigantesco tamaño do sec-
tor cultural que describe o Consello da Cultura 
se os seus pés son de barro. Non sobrevivirían 
os xornais sen as subvencións, a publicidade 
institucional e o financiamento indirecto a 
través do audiovisual; quedarían nas patas de 
atrás as editoriais se se lles retirasen as subven-
cións, as axudas á compra, as coedicións, e des-
aparecesen —como probablemente deberían— 
os libros de texto e os de lectura obrigatoria; e 

pouco ou nada quedaría do teatro galego se a 
Xunta deixase de subvencionar tanto a compa-
ñías como a espectadores. 

Ou mirado dende o outro lado do espello: 
cantas novelas galegas superan os 5.000 exem-
plares no mercado libre, para podelas coller e, 
con números na man, petar nas portas das edi-
toriais dinamarquesas? Cantas pezas dramáti-
cas galegas enchen os teatros como para poder, 
co total da recadación, buscar promotores en 
Portugal ou Francia? Cantos exemplos de éxitos 
culturais galegos temos ao ano comparábeis 
á serie de televisión Padre Casares e, conse-
guintemente, que sexan dignos de exportación 
cando menos a España?

Os responsábeis desta desfeita
Pero non se trata hoxe de laiármonos 

da pouca repercusión dos produtos culturais 
galegos no mercado interno, senón de ver qué 
mecanismos están a operar no noso contorno 
que inhiben a súa exportación. Pois poderíase 
argumentar, á fin e ao cabo, que tampouco 
Riazor se enche, e mais se coñece o Deportivo 
na India e en China. 

Os canais de exportación están aí, e hai 
ducias de mercados que poderían perfecta-
mente mercar produtos galegos. E alguén 
está deixando escapar a oportunidade. Dunha 
banda, dende logo, están as administracións 
públicas, e sobre todas elas a Xunta de Galicia. 
A listaxe de accións culturais galegas no exte-
rior promovidas pola Xunta de Galicia en 2010, 
facilitadas polo departamento autonómico 
para a confección deste artigo, non superan a 
ducia e unha delas é unha actuación da banda 
de música de Lalín nunha vila dos Países Baixos. 
Tamén inclúe a presenza en feiras do libro e 
da banda deseñada internacionais, dúas expo-
sicións sobre Diego Xelmírez en París e Roma 

—non cito os museos, non os coñecerían—, a 
exposición Celebrating the Cathedral of San-
tiago no Metropolitan Museum de Nova York 
—este si— e diversos actos do Xacobeo —sen 
especificar— en dez países do mundo.

Un elenco que, deixando fóra as activida-
des xacobeas, das que non teño capacidade de 
valoración, non é máis ca un pequeno conxun-
to de inercias e comenencias, e distribúan 
vostedes cal é cal. Concedo, iso si, que fóra do 
departamento de Cultura, e algo anomalamen-
te, tamén se fan investimentos en proxección 
da imaxe exterior de Galicia: Política Lingüística 
subvenciona a existencia de lectorados e cen-
tros de estudo nunha trintena de universidades 
de todo o mundo, Deportes subvenciona —ai, 
xa non!— un equipo internacional de ciclismo, 
e Emigración financia diversos cursos de gaita e 
baile galego en centros polo mundo fóra.

Pero u-los datos: cantos espectadores ti-
veron as mostras sobre Diego Xelmírez? Cantas 
traducións de obras galegas a outras linguas se 
conseguiron grazas á presenza dun stand ga-
lego en cinco feiras do libro ao longo de todos 
estes últimos anos? Onde están os millóns de 
euros producidos por eses actos de promoción 
do Xacobeo en China, Arxentina e Eslovaquia? 
Existe algunha estatística de cantos eslovacos 
visitaron Galicia en 2010, cal foi o seu gasto per 
capita, e cantos nos visitaran en 2009?

O peor, por desgraza, non é que a polí-
tica exterior da Xunta de Galicia polo que se 
refire á promoción cultural sexa escasa, que o 
é, ou sexa errante, que tamén o é, ou careza 
de obxectivos concretos e cuantificables. O 
máis magoante é que sobre estas políticas non 
se aplica ningún método de monitorización 
e de avaliación que permita reconsiderar as 
iniciativas que non acadasen os seus obxecti-
vos, reformulalas e reconducilas a estratexias 

políticas máis eficaces. Hai xa unha década que 
Tony Blair dixo aquilo de “o que vale é o que 
funciona”, e chegados a unha crise económica 
comezamos a chapodar gasto público sen im-
portármonos da eficacia da póla amputada: en 
realidade, non temos nin idea de qué, dentro 
do sector cultural galego, funciona, de qué non 
funciona, e de que maneira os poderes pú-
blicos poderían facer algo para subsanar esta 
falta de funcionamento. Claro que nun modelo 
político onde o éxito se mide na acción e non 
no resultado é imposible esixirlle responsabili-
dades a ninguén.

Mais evidentemente os responsábeis non 
son unicamente os poderes públicos. A empre-
sa privada fixo pouco ou nada para crear un 
tecido produtivo de carácter internacional. Fóra 
dos casos puntuais de dúas editoriais infantís 
—Kalandraka e Oqo— e dalgunhas empresas 
do sector da animación, golpeadas con dureza 
pola crise, é desolador ver como a cuantiosa 
transferencia de diñeiro público a mans pri-
vadas non reverteu máis ca en minifundismo, 
carencia total de emprendemento e proxectos 
de teor mediocre: ou sexa, inexportables. Nada 
que non sucedese, en xeral, noutros sectores 
produtivos, pero nós aquí vimos falar de cultu-
ra.

Mención especial merecen as obras sociais 
das entidades financeiras galegas. Elas tiveron, 
cando “existían”, a oportunidade de entender a 
cultura como un camiño de ida e non só de vol-
ta. Nada hai que obxectar á promoción da cul-
tura internacional en Galicia, aínda que tivese 
que pagar a peaxe de expoñer tamén ao mes-
mo tempo a obra de acuarelistas locais, pero si 
de que non se utilizasen eses mesmos fondos 
que financiaron propiedades inmobiliarias na 
Costa del Sol no apoio decidido aos nosos crea-
dores e, especialmente, á internacionalización 

das nosas empresas culturais —se ben existiron 
programas de mecenado de artistas plásticos, 
como o da Fundación Barrié, que son a excep-
ción á regra e tiñan (teñen) unha orientación 
decididamente máis artística ca comercial. 

A saída do tobío
Non sei se o panorama que pintei pode 

semellar catastrófico ou mesmo catastrofista. 
Pero non tería sentido quedarse en calquera 
destas dúas valoracións se non houbese cando 
menos un apuntamento positivo: a situación 
pódese mudar. Podémola mudar, como xa 
dixen, entre todos. E a risco de resultar preten-
sioso, arriscareime a listar dez elementos que 
encamiñarían esta solución.

1. Que, como, canto. A política non é 
facer por facer, senón conseguir obxectivos, e 
eses obxectivos teñen que ser mensurables. O 
papel das administracións públicas vai ter que 
ser reformulado no vindeiro lustro, incluíndo a 
instauración dunha praxe política baseada en 
obxectivos: qué quero conseguir, canto me vai 
custar, como o vou desenvolver. Interésanos 
promocionar a cultura galega no estranxeiro? 
Onde exactamente? Interésanos a China ou 
Arxentina? Levar un stand de libro galego á Fei-
ra Internacional de Frankfurt, a cal dos nosos 
obxectivos serve?

2. Avaliación. Unha acción política ba-
seada en obxectivos ten que ir en correlación 
cunha avaliación baseada en cifras. Non temos 
demasiada idea de canto custan en realidade 
as medidas políticas —por propia experiencia 
podo afirmar que é difícil, cando non impo-
sible, averiguar canto diñeiro se gastou exac-
tamente en cada unha das accións políticas 
tomadas nun campo determinado—, pero 
aínda sabemos menos qué beneficios pode-

mos imputarlle, de maneira real e directa, ás 
accións políticas. O único dato que se manexa é 
o do levedante número de visitantes a Galicia, 
que é usado como arma de propaganda gober-
namental e non de análise.

3. Transparencia. Relacionada con este 
último punto, pero levándoo máis alá, está a 
necesidade dunha xestión política completa-
mente transparente. Como cidadáns, temos 
dereito a saber, non só con canto diñeiro se 
está a subvencionar esta compañía de teatro, 
senón tamén qué fixo esa compañía de teatro 
para competir no mercado libre e, no caso que 
nos ocupa, para competir no mercado interna-
cional e traer tamén recursos a Galicia, tanto 
económicos como de imaxe de marca.

4. Reorientación do gasto público. En base 
a esa conta de resultados transparente hai que 
reorientar o gasto público. En realidade, non 
vai quedar outra logo desta crise financeira aín-
da sen nome propio. Pero o que cómpre non 
é reorientar o investimento a aqueles axentes 
con maior capacidade de lobbying na estrutura 
da administración, senón en facelo cara aos 
sectores máis eficaces. Xa que logo, dende o 
punto de vista de país, ten que ter unha infi-
nita prioridade o investimento na exportación 
cultural de Galicia sobre a extensión do mer-
cado interno. Noutros termos, hai que facer a 
parcelaria no investimento cultural en Galicia 
para poder redirixir ese financiamento cara ao 
exterior.

5. Desfiloloxización da cultura. Todos 
estes catro puntos anteriores deberían estar 
presentes probablemente tamén na política in-
dustrial ou na gandeira. Pero ademais, e como 
xa sinalei, creo necesario que a cultura galega 
aproveite todos os recursos que ten á súa man, 
sen facerlles ás probas de cristiandade vella, 
sexa esta ideolóxica ou lingüística.

6. Instituto Rosalía. En consonancia co 
punto 4, debe crearse unha entidade de promo-
ción da cultura galega no exterior que artelle 
todas as actividades dispersas agora entre dis-
tintas institucións. Xa postos a desfiloloxizarnos, 
estou presto a mudar o nome de Rosalía polo 
de Valle Inclán ou polo de Mestre Mateo sen 
dubidalo nin un segundo. De feito, e aínda que 
o intanxible lingüístico é importante, reducir o 
Instituto Rosalía á promoción da lingua galega 
nun remedo dos equivalentes próximos Cer-
vantes, Goethe, Camões ou Llull é apostar por 
un cabalo que non é gañador. Manuel Rivas é 
infinitamente máis vendible cá lingua galega.

7. Participación privada. A administración 
pública vai ter as ás bastante depenadas duran-
te os vindeiros anos como para pedirlle grandes 
esforzos. Pero o que si pode facer, o que só 
pode facer ela, é tanguer as persoas e as em-
presas adecuadas para que dinamicen, finan-
cien, e contribúan a esa exportación cultural. 
Ademais das “ensimesmadas” firmas do sector 
—que teñen por forza que internacionalizarse 
ou agoniar—, hai moitas outras empresas ga-
legas de carácter internacional susceptibles de 
facer unha maior contribución, no seu propio 
beneficio e no beneficio de todos. Neste capítu-
lo deberían estar dende logo o Banco Pastor, e 
tamén, se sae viva desta, a Nova Caixa Galicia, 
coa mente máis posta en Beijing ou en Delhi do 
que en Vigo e Castro Caldelas.

8. A emigración. Como capítulo específico 
desa integración da participación privada, hai 
que recoller todo o que a emigración podería 
achegar. Ben sabemos que moitos dos nosos 
emigrantes sofren situacións de pobreza e pre-
cariedade que debemos paliar inmediatamente 
e non levarlles DVDs de filmes galegos. Pero 
outros moitos, ou polo menos outros poucos, 
controlan aínda algúns resortes e tecidos nos 

seus países de acollida. O artellamento da 
comunidade da emigración como vehículo para 
as nosas exportacións, entre elas as culturais, 
segue sendo unha asignatura pendente despois 
de trinta anos de autonomía. E quizais estea-
mos a gastar a derradeira convocatoria.

9. Rede internacional. Nesa estratexia non 
teñen que estar unicamente os emigrantes. A 
pluralidade de redes que nos trouxo Internet 
ten que ser explotada para o tecido de diversas 
capas superpostas de axentes culturais: aí de-
ben estar todos os estudosos de temas galegos 
no mundo —e a Asociación Internacional de 
Estudos Galegos—, todos os centros interna-
cionais de estudos galegos, e os diversos “es-
tranxeiros” que atoparon a súa casa en Galicia 
e que son unha privilexiada ligazón cultural cos 
seus países de orixe, sexan estes a China, Siria 
ou o Reino Unido. O establecemento de catego-
rías e estatus non axudaría en nada a efectivida-
de desta rede.

10. A cidadanía. Xa sinalei antes que esta 
que temos entre mans non é só a misión da 
Xunta de Galicia ou do Banco Pastor. É a misión 
de todos como comunicadores, como consumi-
dores, como críticos, como tradutores, como 
cidadáns en suma, actuar pensando na expor-
tación da nosa cultura. Tocar as nosas redes, 
investir, producir e facer panca alá onde cum-
pra. Todos somos responsables de que a marca 
Galicia poida competir —ou non— no mercado 
internacional das economías, as culturas e as 
identidades.

Manuel J. Fernández Iglesias 

A universidade galega como 
promotora dun novo modelo 
de relación coa emigración e 
cos mercados asiáticos

Ademais do indubidable papel que teñen 
as universidades galegas en canto á incorpo-
ración de Galicia ao mercado internacional do 
I+D+i e da educación, as nosas institucións de 
educación superior poden ter unha función 
determinante no desenvolvemento de dúas 
estratexias novedosas en canto á acción ex-
terior de Galicia, como son a redefinición das 
nosas relacións coa emigración e a construción 
dunha oferta diferenciada cara os mercados 
emerxentes en Asia.

Un novo enfoque nas relacións coa 
comunidade galega no exterior

Tradicionalmente, a relación coa comuni-
dade galega no exterior, e fundamentalmente 
con América Latina, ven caracterizada por 
actuacións no eido asistencial, social e cultural. 
Enténdese que se trata dunha poboación enve-
llecida que necesita do noso apoio para garan-
tir unhas prestacións e uns servizos de acordo 
cos estándares europeos, e que moitas veces 
son difíciles de acadar nos seus países de resi-
dencia. Vencelladas a esta mesma idea, atopa-
mos outras actuacións como os programas de 
visitas a Galicia, as bolsas de estudos para fillos 
e netos de emigrantes, ou o financiamento de 
actividades desenvolvidas polas organizacións 
de emigrantes galegos no exterior.  

A comunidade galega, desde institucións 
como a Xunta de Galicia, as universidades que 

conforman o Sistema Universitario de Galicia, 
ou o seu tecido empresarial, ten a oportuni-
dade de actuar nun segmento da comunidade 
galega no exterior cun alto potencial de futuro: 
os galegos de terceira xeración. Trátase de xen-
te nova, cidadáns totalmente integrados nos 
seus países de acollida, cun vínculo relativa-
mente feble con Galicia. Son persoas que sen 
embargo teñen unha avantaxe comparativa en 
relación co resto dos cidadáns dos seus países: 
teñen recoñecida a cidadanía galega, e polo 
tanto o acceso á Unión Europea nas mesmas 
condicións que o resto dos cidadáns europeos. 

Para este colectivo son necesarias ac-
cións que vaian moito máis aló das liñas que 
tradicionalmente se veñen desenvolvendo, e 
mesmo máis aló das recollidas nas prioridades 
de actuación da Acción Exterior de Galicia(1), 
centradas na política asistencial, na integración 
nos centros galegos no exterior dos galegos 
afastados deles, na conversión dos centros en 
lugares de referencia para os novos emigran-
tes, ou na apertura destes ás sociedades de 
acollida. Agora, ademais dos emigrantes e os 
novos emigrantes, o obxectivo serían os cida-
dáns dos países de acollida de ascendencia 
galega.

Porén, as Universidades galegas poden xo-
gar un papel importante cara a aproveitar este 

(1) Xunta de Galicia (2010) Acción Exterior de Gali-
cia. Prioridades de Actuación.

potencial pola vía de construír e consolidar un 
sentimento de galeguidade que transcenda o 
do contacto directo co lugar de orixe dos seus 
antepasados. Para iso, na Universidade de Vigo 
estamos a traballar na creación dunha rede 
de universitarios galegos no exterior, tentan-
do de integrar aos estudantes universitarios 
de ascendencia galega en calquera parte do 
mundo. Esta rede permitirá ademais reforzar 
os vínculos da nosa universidade coas súas uni-
versidades de orixe. Do mesmo xeito, estamos 
a buscar as mellores canles para facer chegar 
a oferta formativa integral da Universidade de 
Vigo ás comunidades galegas no exterior, con 
material especialmente dirixido a ese perfil 
poboacional, nomeadamente cidadáns que po-
den beneficiarse do feito de teren recoñecido 
o acceso á Unión Europea polo feito de teren 
ascendencia galega.

En paralelo con estas accións para pro-
mover o sentimento de comunidade e para 
difundir a nosa oferta, estanse a promover 
programas de recoñecemento de estudos e 
de dobres titulacións con universidades lati-
noamericanas de referencia, poñendo espe-
cial atención nas rexións onde a comunidade 
galega ten un maior peso. En todo caso, esta 
acción debería ir acompañada cun incremento 
da dotación e da difusión dos programas de 
bolsas para a realización de estudos, facendo 
especial fincapé nos programas de mestrado 
das universidades galegas. Nesta liña, a univer-
sidade espera seguir tendo o apoio de insti-
tucións públicas e privadas como a Xunta de 
Galicia, o Banco de Santander ou Bancaja, coas 
súas liña de bolsas para estudantes iberoame-
ricanos.  Mesmo esperamos que, aínda nun 
contexto económico como o actual, pódanse 
ampliar estes apoios para cubrir, por exem-
plo, os custos de matrícula de todos os fillos e 

netos de galegos que desexen cursar progra-
mas de posgrao non presencial, xa que garantir 
a vinculación con Galicia destes sectores de 
poboación a través da súa formación superior 
é claramente un investimento de futuro. 

Galicia como ponte entre Asia e América latina
A crecente internacionalización das acti-

vidades dos países emerxentes de Asia (e.g. 
China, Corea, Singapur, Malaisia, ...) diríxese en 
gran medida a países cun alto potencial futuro 
de desenvolvemento, e en particular aos países 
en vías de desenvolvemento en América Latina 
(Cuba, Venezuela, Colombia, Perú, Ecuador,...). 
A posición privilexiada de Galicia como cabeza 
de ponte con América permitiríanos situarnos 
como un centro de referencia para a formación 
dos futuros profesionais e empresas de Asia 
que desenvolverán as súas actividades en Amé-
rica Latina. 

As Universidades galegas deben ter un 
papel determinante na consecución deste 
obxectivo. O campus de excelencia internacio-
nal Campus do Mar, unha iniciativa coordinada 
pola Universidade de Vigo na que participan o 
resto das universidades do sistema galego e as 
universidades do norte de Portugal xunto con 
organismos de referencia no eido das investiga-
cións mariñas, é un instrumento fundamental 
para obter visibilidade internacional e conver-
ternos nun polo de atracción de referencia. 

Por outra banda, o papel do Campus do 
Mar pódese reforzar cunha oferta coordinada e 
diferenciada de estudos universitarios de pos-
grao orientados ao desenvolvemento, impar-
tidos en lingua inglesa e dirixidos a estudantes 
asiáticos que esperan desenvolver a súa carreira 
profesional en América Latina. No eido institu-
cional, o noso obxectivo é traballar nun plan de 
recoñecemento de estudos entre a Universida-

de de Vigo e as universidades latinoamericanas, 
baseados nas competencias a desenvolver, 
que permita a Galicia converterse no lugar de 
contacto entre os estudantes e profesionais 
latinoamericanos e asiáticos. 

Estas iniciativas complementaríanse cunha 
oferta de cursos de español e portugués orien-
tados a disciplinas técnicas concretas, como a 
automoción ou a pesca no caso da Universidade 
de Vigo, e cunha presenza continua e coordi-
nada das tres universidades galegas e doutros 
organismos e institucións como o Instituto 
Galego de Promoción Económica nos foros de 
promoción universitaria que se desenvolvan 
neses países



IGADI WW 2011 Nós no Mundo 43

Ernesto S. Pombo 

O mellor Xacobeo da historia 
que non o foi

Só uns días despois de coñecer o exitoso 
balance do Xacobeo 2010, cualificado polo seus 
responsables como o “mellor Xacobeo da histo-
ria”, sóubose que os peores meses da crise eco-
nómica estaban por chegar. O efecto Xacobeo, no 
que tantas expectativas depositaron desde a súa 
organización, non deu os resultados agardados. E 
á marxe da promoción de Galicia e de Composte-
la como destinos turísticos, poucos máis efectos 
económicos beneficiosos deixou a celebración 
que non volverá a repetirse ata o 2021.

O Xacobeo rematou deixando a Galicia con 
237.313 parados, 14.474 máis co ano anterior, o 
que a leva a ser a cuarta comunidade española 
onde máis medrou o desemprego. Pero ademais, 
4.500 empresas pecharon nos últimos dous anos; 
o 58 por cento dos galegos teñen dificultades 
para chegar a fin de mes e os investimentos das 
multinacionais caeron un 94%, durante o primei-
ro semestre do ano santo. 

Mais se algún dos datos manexados non son 
imputables directamente a esta celebración, aín-
da que o paro si mellorara nos anteriores Xaco-
beos, o que nos pode dar idea do que foi o “me-
llor Xacobeo da historia” son as seguintes cifras: 
o PIB medrou en torno a medio punto, fronte aos 
case dous previstos, e o ano deixa uns tímidos 
incrementos dun 6% no número de visitantes, e 
dun 5% no das pernoctacións. E outro par de as-
pectos relevantes. As valoracións de hostaleiros e 
institucións, como a Cámara de Comercio com-
postelán, rebaixaron sensiblemente as eufóricas 
cifras ofrecidas pola Xunta de Galicia. E, segundo 
datos da Enquisa de Movementos Turísticos en 

Fronteira (Frontur), cando menos sete comuni-
dades autónomas superaron a Galicia en número 
de visitantes. 

Certo é que os viaxeiros encheron as rúas 
compostelás case a diario, durante todo o 2010, 
e de forma especial desde a primavera ata a che-
gada do inverno. Ninguén o vai negar. Esa foi a 
parte positiva e salientable da celebración, aínda 
que o mesmo aconteceu en anteriores Xacobeos. 
Pero non é menos certo que gran parte dos mi-
llóns de visitantes que optaron por desprazarse 
a Galicia fixérono atraídos polo tirón das pasadas 
celebracións, polas campañas de promoción que 
se programaron nos últimos anos, e pola atracción 
que o ano santo ten no mundo católico.

Pero aínda dando por boas as cifras oficiais, 
eses case nove millóns de visitantes, este non foi 
o mellor Xacobeo da historia, se tomamos como 
referencia dese éxito esas cifras. Porque mentres 
agora se establece a cantidade en torno aos nove 
millóns de viaxeiros, nas memorias oficiais da 
Xunta, dos Xacobeos de 1999 e de 2004, se esta-
blecían en 11 e 12 millóns, respectivamente. 

O reconto de peregrinos e de visitantes en 
xeral converteuse nunha obsesión para os res-
ponsables da Xunta de Galicia. A diario daban 
conta das chegadas. As estatísticas foron en-
gordando a medida que avanzaban os meses. E 
quizais por iso desatendéronse outros aspectos 
non menos importantes, nunha celebración que 
se prolonga durante todo un ano, e que, en defi-
nitiva, teñen tamén a súa importancia.

Por iso, si se fai un repaso, aínda que sexa 
breve, por outros aspectos do acontecido, póde-

se comprobar que estamos diante dun Xacobeo 
tremendamente irregular e dun Xacobeo que foi 
a bandazos desde o principio ao seu fin. 

Se pouco xustificable semella entregarlle 
100.000 euros a David Meca para “promocionar” 
o acontecemento, nadando pola ría de Arousa, 
menos o é patrocinar un par de populares orques-
tras, unha das cales protagonizou un desagrada-
ble incidente co colectivo gay. Tan desagradable 
que obrigou a intervir aos propios organizadores 
do Xacobeo que chegaron a descualificar aos seus 
patrocinados. Moito máis vergoñento resultou o 
que foi presentado como “o primeiro Xacobeo en 
Internet”. Asegurouse que os peregrinos poderían 
coñecer por primeira vez, paso a paso, o Camiño, 
simplemente con acceder a Google. Nada máis 
lonxe da realidade. Quen así o facían estaban con-
denados a superar o percorrido por autoestradas. 
Tal foi o ridículo que o Xacobeo desentendeuse 
absolutamente do acordo.

Ademais de adxudicacións, cando menos 
polémicas, como as de Vueling e Carat España; 
de que nas más importantes campañas publicita-
rias non se tivo en conta a presenza de empresas 
galegas, e de que foi o primeiro Xacobeo que 
non deixa unha publicación relevante, hai que 
lamentar, por riba de todo, o abandono ao que se 
someteron os distintos tramos dos camiños que 
percorren Galicia e o dos albergues de peregri-
nos, nalgúns dos cales chegouse a detectar unha 
presenza masiva de chinches. E a gran exposi-
ción, dedicada ao arcebispo compostelán medie-
val Diego Xelmírez, quedara xa organizada polo 
anterior goberno.

Mais como vimos de sinalar, grave, o que 
se di grave, resulta o estado de abandono dos 
Camiños. De xeito especial o Camiño Francés, 
Patrimonio da Humanidade desde 1993. Tal é a 
situación que o Icomos, Comité Científico In-
ternacional de Itinerarios Culturais do Consello 

Internacional de Monumentos Sitios, apoiándose 
na petición de máis de oitenta asociacións xaco-
beas solicitou ao Comité de Patrimonio Mundial 
o inicio dun expediente para a inclusión deste Ca-
miño, o de máis tradición e concorrencia, na Lista 
de Patrimonio Mundial en Perigo da Unesco. 

Os ataques á ruta pasan desde a construción 
dun polígono industrial sobre o trazado da ruta 
francesa, en O Pino, ata o asfaltado de tramos en 
Reiriz, Refoxo ou Pascais; pasando pola substitu-
ción dunha ponte de pedra por outra de formi-
gón en Renche, a tala de arboredos en Samos ou 
a construción dun parque eólico en Triacastela. E, 
en ningún caso, os que acuñaron o slogan de “o 
mellor Xacobeo da historia” foron quen de poñer 
coto a estes desmáns. Por reparar non se repa-
raron os tramos máis deteriorados nin sequera, 
o que é máis grave, se dispuxeron sinalizacións 
claras o que levou a repetidas queixas dos pere-
grinos, nalgúns casos en programas radiofónicos 
de grande audiencia.

A organización dun Xacobeo como o que 
vén de celebrar Galicia entraña serias dificul-
tades. Son moitos os acontecementos que se 
programan ao longo de doce meses. Exposicións, 
congresos, concertos. Pero a improvisación foi 
tamén unha constante nestes actos. Mentres 
moitos galegos e visitantes eran incapaces de 
poder acceder aos lugares onde se celebraban, 
os mellores sitios, reservados aos vips, quedaban 
baleiros.

Como ocorre noutros ámbitos da xestión en 
Galicia, empezouse a casa polo tellado. Primeiro 
fixouse a idea do que ía ser o Xacobeo. Un éxito. 
E despois repetiuse esa idea ao longo dun ano. E 
tería callado de non ser porque o que chamaron 
“o mellor Xacobeo da historia” quedouse nun 
gran Xacobeo. Iso si, cheo de altibaixos. Un Xaco-
beo que foi dando tombos desde o seu inicio ata 
o seu final.

